
ᑐᓂᔭᑦ ᐅᕗᖓ 

 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
 

ᐃᒪᐃᑦᑐᒧᑦ 

 

ᑐᓴᕋᑦᓴᑦ:  X      ᐃᓱᒪᓕᐅᕈᑎᑦᓴᑦ: 

 

ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ ᐊᐱᖅᓱᕈᑏᑦ 

 

ᖃᓄᐃᓯᒪᓂᖓ:  ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ ᐅᕝᕙᓘᓐᓃᑦ ᑲᑎᒪᔩᑦ) ᑭᖑᓪᓕᕐᐹᒥᒃ 

ᑲᑎᒪᑎᓪᓗᒋᑦ ᐃᖃᓗᒃᑑᑦᑎᐊᖅᒥ ᔫᓂ 2016, ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᒪᑕ ᖃᐅᔨᔭᒥᓂᒃ ᖃᐅᔨᓴᕐᓂᕐᒥᒃ 

ᑲᒪᒋᔭᑦ ᐊᓪᓚᖖᒍᐊᓂᒃ ᓴᓐᓂᕈᑎᐅᑉ ᐃᒪᖓᓂ ᐱᑕᖃᕐᑐᓂᒃ.  ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᑦᓯᕋᕐᓯᒪᔪᑦ ᐆᒪᔪᓕᕆᔨᕐᔪᐊᑦ 

ᐃᓱᒪᓕᐅᕈᑎᖓᓂᒃ ᐊᒥᓱᕈᕆᐊᕐᓗᒋᑦ ᐱᔭᑦᓴᑦ ᐱᖓᓱᐃᓂ ᐊᐅᓚᑦᓯᒡᕕᐅᔪᓂ (ᑰᒐᓇᔫᑉ ᐃᒪᖓ, ᑲᖏᕐᖢᒃ, ᐊᒻᒪᓗ 

ᑲᓇᓐᓇᖓᓂ ᕿᑭᖅᑖᓘᑉ) ᐊᒻᒪᓗ ᐃᓄᐃᓴᓪᓕᒋᐊᕐᓗᒋᑦ ᐊᑕᐅᓯᕐᒥ ᐊᐅᓚᑦᓯᒡᕕᐅᔪᒥ (ᑲᖏᕐᖢᐊᕐᔪᒃ). 

 

ᔪᓚᐃ 2016ᒥ, ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᐱᓕᕆᖃᑎᖃᓚᐅᕐᑐᖅ ᑎᓴᒪᓂᒃ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᓐᓂᒃ ᑲᓇᓐᓇᖓᓂ ᕿᑭᖅᑖᓘᑉ - ᐃᒃᐱᐊᕐᔪᒃ, ᒥᑦᑎᒪᑕᓕᒃ, ᑲᖏᕐᑐᒑᐱᒃ 

ᐊᒻᒪᓗ ᕿᑭᖅᑕᕐᔪᐊᖅ - ᓄᐊᑦᑐᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᓪᓚᖖᒍᐊᓂᒃ.  ᐆᒪᔪᓕᕆᔨᕐᔪᐊᑦ ᐋᕿᑦᓱᐃᓚᐅᕐᒥᔪᑦ 

ᐅᕘᓇ ᕿᑭᖅᑖᓗᒃᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪᓗ ᐊᓚᒃᑲᐃᓪᓗᑎᒃ ᐱᔨᑦᓯᓂᕐᒧᑦ ᐊᖏᖃᑎᒌᒍᒻᒥᒃ ᑲᒪᒋᓪᓗᒋᑦ 

ᑮᓇᐅᔭᓕᕆᓃᑦ ᑕᒪᑦᓱᒧᖓ ᐱᒻᒪᕆᐅᔪᒧᑦ ᓄᐊᑦᓯᓂᕐᒧᑦ ᐃᓄᐃᑦ ᖃᔨᐅᒪᔭᑐᖃᖏᓐᓂᒃ ᐊᓪᓚᖖᒍᐊᓂᒃ.  ᐊᐅᒡᒍᔅᑎᒥ, 

ᐆᒪᔪᓕᕆᔨᕐᔪᐊᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ ᓂᐅᒡᕈᓚᐅᕐᑐᖅ ᕿᑭᖅᑕᕐᔪᐊᖅᒧᑦ ᑲᒪᒋᓪᓗᒋᑦ ᐊᐱᖅᓱᕐᓃᑦ 

10ᓂᒃ ᐃᓄᓐᓂᒃ, ᐊᒡᕌᒍᖃᕐᑐᑦ ᐱᒋᐊᕐᑐᑎᒃ 30ᒥᒃ ᐅᕗᖓ 70ᒧᑦ ᐊᒡᕌᒍᓖᑦ.  ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ 

ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐃᖅᑲᓇᐃᔭᕐᑎᑦᓯᓚᐅᕐᑐᑦ ᓄᓇᖓᓐᓂ ᐊᐱᖅᓱᕐᑎᒥᒃ ᑲᒪᓪᓗᑎᒃ ᓇᒻᒥᓂᖅ 

ᐊᐱᖅᓱᓂᕐᓂᒃ.  ᐃᒃᐱᐊᕐᔪᒃᒥ ᐅᒡᒍᐊᓇᕐᒪᑦ ᐱᖃᑕᐅᓚᐅᖏᑦᑐᑦ ᑕᐃᑦᓱᒪᓂ ᐱᔾᔪᑕᐅᓪᓗᑎᒃ ᓂᕆᐅᓇᖏᑦᑐᑦ ᐊᓚᒃᑲᕐᑐᑦ. 

 

ᐊᐱᖅᑯᑏᑦ ᐊᔾᔨᒌᓚᐅᕐᑐᑦ ᐊᑐᕐᑕᑦ ᕿᑭᖅᑕᕐᔪᐊᖅᒥ, ᑲᖏᕐᑐᒑᐱᒃᒥ ᐊᒻᒪᓗ ᒥᑦᑎᒪᑕᓕᒃᒥ.  ᐊᐱᖅᑯᑏᑦ 

ᑲᒪᓂᐅᓗᐊᓚᐅᕐᑐᑦ ᐊᕙᑖᓂᒃ, ᓲᕐᓗ ᐊᓯᔾᔨᕈᑏᑦ ᓯᑯᒧᑦ, ᐃᖏᒡᕋᕙᓐᓂᖏᓐᓄᑦ ᐊᓪᓚᖖᒍᐊᑦ, ᐊᓯᔾᔨᕈᑏᑦ 

ᐃᓕᖅᑯᓯᖏᓐᓄᑦ ᐊᓪᓚᖖᒍᐊᑦ, ᓇᒥ ᐃᕐᓂᐅᐸᒻᒪᖔᑕ, ᐅᑭᐅᕐᓯᐅᐸᒻᒪᖔᑕ, ᐊᓯᔾᔨᕈᑏᑦ ᐱᑕᖃᕐᑐᓄᑦ, ᐊᓯᔾᔨᕈᑏᑦ 

ᐊᓂᒍᕐᑐᓂ ᖁᓕᓂ ᐊᒡᕌᒍᓂ, ᐊᓯᔾᔨᕈᑏᑦ ᖃᓄᐃᑦᑑᕙᓐᓂᖏᓐᓄᑦ ᐊᑕᐅᓯᕐᓃᖔᕐᑐᑦ, ᐊᒻᒪᓗ ᐊᔾᔨᒌᖖᒋᒍᑎᖏᑦ 

ᑕᐅᑦᑐᖏᑕ.  ᐃᓘᓐᓇᑎᒃ ᐊᐱᖅᑯᑏᑦ ᑭᐅᔭᐅᓚᐅᕐᑐᑦ. 

 

ᐊᒥᓲᓂᕐᓴᑦ ᐊᐱᖅᓱᕐᑕᑦ ᐅᖃᓚᐅᕐᑐᑦ ᐃᒫᒃ ᐊᓪᓚᖖᒍᐊᑦ ᐃᓄᐃᓴᓪᓕᕙᓪᓕᐊᖏᒻᒪᑕ ᐊᒻᒪᓗ ᐱᔾᔪᑎᖃᕐᓂᕋᕐᑐᒍ ᑕᒪᓐᓇ 

ᑕᑯᔭᐅᕙᓐᓂᖏᓐᓄᑦ ᐃᓅᖃᑖᑦ ᖃᖓᑐᐃᓐᓇᒃᑯᑦ ᐊᒡᕌᒍᒥ.  ᕿᑭᖅᑕᕐᔪᐊᖅᒥ ᐊᐱᖅᓱᕐᑕᑦ ᐅᖃᐃᓐᓇᓚᐅᕐᑐᑦ ᐃᒫᒃ 

ᐊᓪᓚᖖᒍᐊᑦ ᐅᐸᑉᐸᒻᒪᑕ ᐊᕐᕚᖅᑐᖅᒧᑦ.  ᐊᐱᖅᓱᕐᑕᑦ ᐅᖃᓚᐅᕐᒻᒥᔪᑦ ᐃᒫᒃ ᒥᑭᔫᑏᑦ ᐃᓅᕙᒻᒪᑕ ᐊᕐᕚᖅᑑᖅᒥ.  ᑕᒪᓐᓇ 

ᐃᓚᖓ ᐊᖅᕚᖅᑑᑉ ᐊᖑᓇᓱᒃᐸᑦᑐᑦ ᐊᓪᓚᖖᒍᐊᓂᒃ ᐅᐱᕐᖔᒃᑯᑦ ᐊᒻᒪᓗ ᐊᐅᔭᒃᑯᑦ.  ᐊᐱᖅᓱᕐᑕᑦ ᐃᓱᒪᔪᑦ ᐃᒫᒃ 

ᐊᓪᓚᖖᒍᐊᑦ ᑕᒫᓃᑉᐸᒋᐊᖏᑕ ᐅᐱᕐᖓᑦᓵᒥᒃ ᐅᑭᐊᑦᓵᒧᑦ.  ᐅᖃᐃᓐᓇᓚᐅᕐᑐᑦ ᐃᒫᒃ ᐊᕐᕖᑦ ᐊᒥᓱᕈᕐᐸᓪᓕᐊᒥᒻᒪᑕ 

ᐊᒡᕌᒍᑕᒫᑦ, ᐊᔾᔨᒐᓚᖓᓂ ᐱᐅᓯᓖᑦ ᐊᓪᓚᖖᒍᐊᑎᑐᑦ. 

 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐊᓯᔾᔨᖁᑎᓂᒃ ᓯᑰᑉ ᐱᐅᓯᖓᓄᑦ, ᐱᓗᐊᕐᑐᒥᒃ ᓯᑯ ᓵᓪᓕᕙᓪᓕᕐᓯᒪᓕᕐᒪᑦ ᖃᓂᒋᔭᖓᓂ 

ᓄᓇᖏᑕ.  ᐅᖃᕐᑐᖃᓚᐅᕐᑐᖅ ᓵᓪᓕᕙᓪᓕᕐᓯᒪᓂᖏᑦ ᖃᐅᔨᔭᐅᔪᑦ ᐱᔾᔪᑕᐅᑐᐃᓐᓇᕆᐊᖃᕆᐊᖏᑦ ᐊᓯᔾᔨᕐᓂᖏᓐᓄᑦ 

ᐊᓪᓚᖖᒍᐊᑦ ᓇᒦᓐᓂᖏᑕ, ᐱᓗᐊᕐᑐᒥᒃ ᐊᓪᓚᖖᒍᐊᑦ ᖃᓂᒋᔭᖓᓃᑉᐸᒻᒪᑕ ᓄᓇᓖᑦ ᐊᑯᓂᐅᓂᕐᓴᖅ ᓯᕗᕐᖓᒍᑦ 

ᐊᐅᓪᓚᖏᓐᓂᕐᒥᓂ ᐅᑭᐅᕐᓯᐅᕐᕕᒃᒥᓄᑦ. 

 



 pg. 2 

ᐊᐱᖅᓱᕐᑕᑦ ᐅᖃᓚᐅᕐᒥᔪᑦ ᐃᒫᒃ ᐊᓪᓚᖖᒍᐊᑦ ᐅᑭᐅᕐᓯᐅᕐᐸᒋᐊᖏᑦ ᐃᒪᐅᖏᓐᓇᕐᑐᒥ ᐊᑯᕐᖓᓂ ᕿᑭᖅᑖᓘᑉ ᐊᒻᒪᓗ 

ᑲᓛᖠᑦ ᓄᓈᑕ, ᐱᖓᓱᐃᓂ ᓇᓗᓇᐃᕐᑕᓂ ᓇᓕᖏᑦ. 

 

ᑎᑎᕋᕐᑕᖏᑦ ᐆᒪ:  ᓰᓚ ᐅᓛᔪ, ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐋᕿᑦᓱᐃᔨ 

ᐅᓪᓗᖓ:  ᓅᕕᒻᐱᕆ 10, 2016 

ᑲᖏᖅᑐᒑᐱᒃ ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᐊᑎᕋ ᑕᐃᔪᓐᓇᖅᑕᕋ? ᔭᐃᑯᐱ ᐃᖃᓗᔾᔪᐊᖅ 

ᐊᐱᖅᓱᕐᓂᖅ ᓈᓴᐅᑎᖓ 9. 

 

ᐋᓇ: ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᔅᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, 

ᓯᑯᓴᕋᐃᓐᓂᖅᓴᐅᕙ ᓯᑯᓴᕋᐃᙱᓂᖅᓴᐅᓕᖅᑲᓘᓐᓃᑦ? 

ᔭᐃᑯᐱ: ᓯᑯᓴᕋᐃᙱᓂᖅᓴᐅᖃᑦᑕᖅᑐᖅ ᓯᑯᓴᕋᐃᓐᓂᖅᓴᐅᖃᑦᑕᔪᒐᓗᐊᕐᒪᑦ ᐃᓛᓐᓂ ᐊᑦᑑᕝᕙᒥ 

ᓯᑯᖃᑦᑕᔪᒐᓗᐊᕐᖓᑦ ᐃᓛᓐᓂ ᐊᕗᖓᒃᑲᓐᓂᐊᓗᒃ ᓯᑯᓇᓵᕐᓂᖅᓴᐅᖃᑦᑕᓕᕐᒪᑦ ᐊᓯᔾᔨᖅᓯᒪᓕᖅᑐᖅ 

ᐋᓇ: ᕿᓚᓗᒐᐃᑦ ᓅᑦᑕᕐᕕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙᑦ? 

ᔭᐃᑯᐱ: ᐄ, ᑕᑉᐸᐅᖓᒐᓚᒍᓐᓃᕋᓗᐊᖅᑐᖓ ᑕᑉᐸᐅᖓᖃᑦᑕᑎᓪᓗᑕ ᕿᓚᓗᒐᐃᑦ ᑕᑉᐹᓂ 

ᐱᓕᐊᕈᓗᐊᖃᑦᑕᑎᓐᓇᒋᑦ ᓴᐃᓕᓪᓗᑎᒃ ᑕᑉᐹᓃᖃᑦᑕᓚᐅᖅᓯᒪᒻᒪᑕ ᒪᓕᑲᑕᒃᑕᐅᖃᑦᑖᓗᑦᑎᓐᓇᒋᑦ. ᑕᑉᐹᓂ 

ᑭᙶᖁᑦᑐᔪᒻᒦᑎᓪᓗᑕ ᐃᒪᖅ ᐅᖅᓱᐊᑎᓪᓗᒍ ᐅᓪᓛᒃᑯᑦ ᑎᓂᓕᕌᖓᑦ ᐃᓯᓕᖃᑦᑕᓚᐅᖅᓯᒪᒻᒪᑕ ᑑᒑᖏᓪᓗ 

ᐃᒫᒃ ᐱᙳᐊᕈᔪᒃᑐᐊᓗᐃᑦ ᓴᐃᓕᔪᐊᓗᐃᑦ ᐅᕕᙱᐊᕋᕈᔪᑦᑐᑦ ᑕᑉᐸᐅᖓ ᐳᓚᕙᓪᓕᐊᓪᓗᑎᒃ 

ᑕᐃᒪᐃᑦᑑᖃᑦᑕᓚᐅᖅᓯᒪᒐᓗᐊᕐᒪᑕ ᑲᔮᕐᓇᖅᑐᐊᓘᖃᑦᑕᓚᐅᖅᓯᒪᔪᖅ 

ᐋᓇ: ᐃᓛᓪᓕᑭᐊᖅ, ᐊᓯᔾᔨᖅᓯᒪᓂᖃᖅᑰᔨᒋᕙ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᔭᐃᑯᐱ: ᐄ, ᒫᓐᓇ ᐅᕙᓃᓚᐅᙱᓐᓇᒪ  ᑐᓴᖃᑦᑕᕐᖢᖓ ᐅᐊᑦᑎᐊᕈᑐᑦ ᑕᐃᒪᐃᐸᓗᖅᑰᔨᓚᐅᖅᑐᖅ ᐅᕙᓂ 

ᕿᓚᓗᒐᕐᓂᐊᑐᖃᕐᓂᖅᓴᐅᖅᑰᔨᓚᐅᕐᒪᑦ ᐅᓇᓂ ᓯᓈᖓᓂ ᐱᔪᖃᙱᓂᖅᓴᐅᖅᑰᔨᓪᓗᓂ ᑐᓵᖃᑦᑕᓚᐅᕋᒪ 

ᐋᓇ: ᐃᕐᓂᐅᕐᕕᖏᑦ ᕿᓚᓗᒐᐃᑦ ᓇᒦᒻᒪᖔᑕ ᖃᐅᔨᒪᕕᑦ? 

ᔭᐃᑯᐱ:  ᐄ, ᑐᓴᐅᒪᒐᓗᐊᖅᑐᖓ ᖃᖓᑐᐃᓐᓇᑯᒡᒎᖅ ᐃᕐᓂᐅᕈᓐᓇᖅᑐᑦ ᕿᓚᓗᒐᐃᑦ ᑭᓯᐊᓂ ᐹᓂ 

ᓴᐃᓕᕈᔪᖃᑦᑕᕐᓂᖏᓐᓂ ᓴᐃᓕᔭᖅᑐᖃᑦᑕᕐᒪᑕ ᑲᖏᕐᖢᒻᒧᑦ ᑕᑉᐸᐅᖓ ᓯᑯᐃᖅᓯᒪᓕᕌᖓᑦ ᑕᑉᐹᓂ 

ᐃᕐᓂᐅᖃᑦᑕᕐᒥᔪᑦ ᒫᓂᑑᙱᑦᑐᕐᖏᓛ ᑲᖏᖅᑐᒻᒧᑦ ᐃᓯᓲᖑᒻᒪᑕ ᐃᓯᖅᐸᓪᓕᐊᓲᖑᒻᒪᑕ ᐄ, 

ᑐᓴᐅᒪᓇᕋᓗᐊᖅᑐᓂ ᖃᖓᑐᐃᓇᑯᒡᒎᖅ ᐃᕐᓂᐅᕈᓐᓇᓲᖅ ᕿᓚᓗᒐᐃᑦ. ᐃᓱᒪᒋᔪᔭᕋᓗᐊᒃᑲᓕ ᐊᐅᔭᒃᑯᑦ 

ᑕᑉᐸᐅᖓ ᑲᖏᕐᖦᒧᐊᕐᖢᑎᒃ ᐃᕐᓂᐅᖃᑦᑕᓂᖅᓴᐅᔭᕆᐊᖏᑕ, ᐄ, ᑕᐃᒪᐃᑦᑐᓂᓪᓗ ᑕᑉᐹᓂ 

ᕿᑐᕐᖓᑯᓗᖏᓐᓂᒃ 

ᐋᓇ: ᑕᑉᐹᓂ ᐃᕐᓂᐅᕐᕕᖏᓐᓂᒃ ᕿᓚᓗᒐᕋᓱᑦᑕᐅᓲᖑᒋᕙᑦ? 

ᔭᐃᑯᐱ: ᐄ, ᒫᓐᓇ ᐄᖑᓕᖅᑐᖅ, ᐄᖑᐃᓐᓇᓕᖅᑐᖅ ᑕᐃᒪᐃᙱᓂᖅᓴᐸᓘᖃᑦᑕᔪᔫᒐᓗᐊᖅ ᒫᓐᓇ 

ᐊᓯᕙᕐᕕᒡᓗᐊᑕᐅᖃᑦᑕᓕᕐᒪᑦ ᑕᒃᐸᓐᓇ ᕿᓚᐅᒑᕋᓱᕝᕕᐅᖃᑦᑕᖅᑐᓂᓗ ᐅᐸᑦᑕᐅᖃᑦᑕᓂᖅᓴᐅᓕᖅᑐᖅ 

ᐅᐊᑦᑎᐊᕈᓂᑦ ᐃᒫ, ᐊᖑᓇᓱᒋᐊᕐᕕᐅᓪᓗᓂ ᐃᓪᓗᑕᖃᐅᓕᕐᒪᑦ ᑕᑉᐸᓐᓇ ᓄᓇᒋᔭᐅᖃᑦᑕᕐᖢᓂ ᑕᐃᒫᒃ 

ᑕᐃᔅᓱᑐᓇᖅ ᑕᑉᐹᓃᖃᑦᑕᔪᒐᑦᑕᓂ ᐊᓯᔾᔨᕈᑎᓯᒪᒃᑲᓂᖅᑕᖓ ᑕᒪᓐᓇ ᐃᓪᓗᖃᐅᓕᕐᒪᑕ ᑕᑉᐹᓂ 

ᐋᓇ: ᓇᒧᙵᓲᖑᒻᒪᖔᑕ ᖃᐅᔨᒪᕕᑦ ᐅᑭᐅᒃᑯᑦ? 

ᔭᐃᑯᐱ: ᐅᑭᐅᒃᑯᑦ ᖃᐅᔨᒪᓪᓚᕆᙱᑕᕋᓗᐊᒃᑲ ᓇᔪᒐᓪᓚᕆᒋᕙᑦᑕᖏᑦ ᑭᓯᐊᓂ ᕿᑭᖅᑕᕐᔪᐊᑉ, ᕿᑭᖅᑖᓘᑉ 

ᐃᑭᖓᓂ ᐊᑯᑭᑦᑐᓪᓗ ᖃᓂᒋᔮᓂ ᑕᐅᓇᓂᒎᖅ ᐅᑮᓲᖏᒻᒪᑕ, ᐅᑭᐅᒃᑯᑦ ᑕᐅᓇᓃᓂᖅᓴᐅᓲᖑᒻᒪᑕ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᕙᑦ ᐊᒥᓲᓂᖏᑦ ᐊᕐᕌᒍᑕᒫᑦ? 

ᔭᐃᑯᐱ: ᐃᓛ, ᕿᓚᓗᒐᕐᓂᐊᖃᑦᑕᔪᒐᑦᑕ ᐊᒥᓱᐊᓘᖃᑦᑕᓚᐅᖅᓯᒪᒻᒪᑕ, ᐃᒫᒡᓕ, ᓯᒡᔭᐅᑕᕐᖓᑦ ᕿᒪᒃᑲᒥᒃ 

ᑕᕝᕙᓕ ᓄᓇᐅᑉ ᖃᓂᒋᔮᒍᑦ ᐃᖅᑲᓕᒃᑯᑦ ᑕᒫᓃᓐᓇᕐᓕ ᕿᓚᓗᒐᕐᓂᐊᖃᑦᑕᓚᐅᖅᓯᒪᒐᑦᑕ. ᒫᓐᓇᓕ 

ᐃᒪᐃᖃᑦᑕᕋᑦᑕ ᒪᓕᑲᑕᒃᑐᑕ, ᒫᓂᖅᐸᓰᑦᑕᖅᑯᑦ, ᐅᓄᙵᕆᐊᖅᐳᑦ ᑕᐃᒫᕈᓘᔭᖅ 

ᕿᓚᓗᒐᕐᓂᐊᖅᑐᖃᖃᑦᑕᕐᒪᑦ ᐅᕙᒍᑦ ᐅᒥᐊᒐᓛᓘᓕᖅᑎᓪᓗᒋᑦ ᓱᒃᑲᔫᓕᖅᑎᓪᓗᒋᓪᓗ ᑖᓐᓇ ᑕᐃᒫᒃ 

ᐊᓯᔾᔨᕈᑎᒋᓯᒪᔪᕐᓕ ᖃᐅᔨᓯᒪᔭᕋ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᒋᕙᑦ ᕿᓚᓗᒐᐃᑦ ᐃᓕᖅᑯᓯᖏᑦ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᔭᐃᑯᐱ: ᐃᓛ ᑕᐃᒫᒃ ᑕᒪᓐᓇ ᐊᓯᔾᔨᖅᓯᒪᓂᕆᖅᑰᔨᔭᖓ ᓄᓇᖅᐸᓯᖕᒧᑦ ᕿᒫᓗᑎᒃ ᑕᑉᐹᓂ 

ᐃᖅᑲᓕᒻᒦᖏᓐᓇᕐᓗᑎᒃ ᐱᔪᖕᓇᐃᓕᒻᒪᑕ ᑭᓯᐊᓂ ᑕᐅᓄᖓ ᐃᑎᓂᖅᓴᒧᑦ ᑕᐅᓇᓃᓂᖅᓴᐅᖅᑰᓃᓇᓕᕐᖢᑎᒃ 

ᑕᐃᒪᐃᖃᑦᑕᕐᒪᑕ ᒫᓇᐅᓕᖅᑐᖅ, ᑕᐃᒪᐃᖃᑦᑕᔪᙱᒃᑲᓗᐊᕐᖓᑕ ᐃᒃᑲᑐᒦᓂᖅᓵᓘᖃᑦᑕᓚᐅᖅᓯᒪᒐᓗᐊᕐᒪᑕ 

ᕿᓚᓗᒐᕐᓂᐊᖅᑕᐅᔪᑦ 

ᐋᓇ: ᐃᓛᓪᓕᑭᐊᖅ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᓯᔾᔨᕐᓂᖃᕐᒪᖔᖅ ᐅᔾᔨᕆᔭᓐᓂᒃ 

ᔭᐃᑯᐱ: ᐅᑭᐊᒃᓵᒃᑯᑦ ᑕᒪᐅᓇ ᐊᖅᑯᓵᖅᑐᑦ ᐊᑖᓕᖅᑐᓪᓗ ᑕᒪᐅᓇ ᐊᖅᑯᓵᖃᑦᑕᓚᐅᖅᓯᒪᒐᓗᐊᕐᒪᑕ, ᐄ, 

ᐊᖅᑯᓵᖃᑦᑕᕐᒥᔫᒐᓗᐊᑦ ᑭᓯᐊᓂ ᑕᒪᐅᓇ ᓄᓇᖅᐸᓯᒃᑰᖏᓐᓂᖅᓴᐅᖅᑰᔨᓪᓗᑎᒃ ᐃᓚᖏᑦ ᑕᐅᓄᖓ 

ᖄᖏᖅᐸᓪᓕᐊᓕᖅᑐᑎᒃ ᒫᓂᓕ ᓄᖅᑲᖓᕕᐅᓗᐊᕌᓗᖃᑦᑕᖏᑦᑐᒥ ᐊᖅᑯᓵᖅᑕᐅᑐᐃᓐᓇᖃᑦᑕᖅᑐᒥ 

ᑕᒫᓃᒃᑲᑦᑕ ᕿᓚᓗᒐᕐᓄᑦ ᐃᓛᓐᓂ ᑕᒪᐅᙵᑦᑎᐊᖂᔨᕙᑦᑑᒐᓗᐊᑦ ᐃᓛᓐᓂ ᑕᐅᓅᓈᕐᓂᖅᓴᐅᖅᑰᖃᑦᑕᕐᒪᑕ 

ᐅᓅᓇ ᐃᑭᖅᐸᓯᒃᑯᑦ 

ᐋᓇ: ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ ᕿᓚᓗᒐᐃᑦ? 

ᔭᐃᑯᐱ: ᕿᓚᓗᒐᐃᑦ ᐊᔾᔨᒌᙱᒻᒪᑕ ᒪᓐᓇᓕ ᖃᑯᖅᑕᓂᒃ ᕿᓚᓗᒐᖃᙱᑦᑑᒐᓗᐊᖅ ᑭᓯᐊᓂ 

ᕿᓚᓗᒐᑲᓪᓚᐅᓂᖅᓴᐃᓪᓗ ᕿᓚᓗᒐᑯᑖᖑᓂᖅᓴᐃᓪᓗ ᐊᔾᔨᒌᓲᖑᙱᒻᒪᑕ ᐊᒻᒪᓗ ᒪᑦᑖᑑᓂᕋᖅᑕᐅᔪᑯᓗᐃᑦ 

ᐃᓛ ᐃᓐᓇᐅᓗᐊᙱᑦᑐᑯᓗᐃᑦ ᑕᐃᒃᑯᐊ ᐅᑭᐊᒃᓵᒃᑯᑦ ᐱᑕᖃᕋᔪᓐᓂᖅᓴᐅᔮᖅᑐᑦ ᑕᒪᒃᑯᐊ ᑑᒑᓖᑦ 

ᐱᑕᖃᖃᑦᑕᕋᓗᐊᕐᒥᑎᓪᓗᒋᑦ 

ᐋᓇ: ᐅᕙᖓ ᐊᐱᖅᑯᑎᒋᙱᑕᖓᓂᒃ ᐅᖃᐅᓯᒃᓴᖃᖅᑭᑦ ᖃᐅᔨᒪᔭᐅᔭᕋᖃᖅᑰᔨᒋᔭᓐᓂᒃ ᕿᓚᓗᒐᐃᑦ 

ᒥᒃᓵᓄᑦ? 

ᔭᐃᑯᐱ: ᐃᓛ ᕿᓚᐅᒐᐃᑦ ᕿᓚᓗᒐᕐᓂᐊᖅᑐᖃᖅᑎᓪᓗᒍ ᐊᓯᔾᔨᖅᓯᒪ…ᐃᓛ ᐱᐅᒋᔮᔅᓗᖕᓂᓪᓕ ᕿᓚᓗᒐᖅᑐᑦ 

ᓂᕿᒃᓴᖅᑖᕌᖓᒥᒃ ᓂᕿᒃᓴᐅᒻᒪᑕ ᐊᑐᖃᑦᑕᒥᒻᒪᑕ ᐃᒪᐃᖃᑦᑕᕐᒪᑕ, ᕿᓚᓗᒑᐊᔪᖃᑦᑕᖅᐳᖅ ᓇᑭᑐᐃᓐᓇᖅ 

ᑕᕝᕙᙵᓪᓗ ᓄᓇᑦᑕᓗ ᐊᓯᐊᓂᑦ ᑕᕝᕙ ᓄᓇᑦᑎᓐᓄᑦ ᑎᑭᒃᑲᒥ ᑕᒡᕙ ᓂᕿᒃᓴᒥᒃ ᑎᑭᐅᔾᔨᒐᒥᒃ ᓄᓇᓕᖕᓄᑦ 

ᑕᒡᕙ ᐅᖃᖅᖢᑎᒃ ᐊᐃᒃᓯᖃᑦᑕᖁᔨᓪᓗᑎᒃ ᑕᐃᒫᒃ ᓂᐅᕕᐊᒃᓴᐅᖏᑦᑎᐊᕐᖢᑎᒃ 

ᓂᕿᖃᖃᑎᒌᑦᑎᐊᖅᑐᐊᓘᖃᑦᑕᖅᑐᑦ ᕿᓚᓗᒐᕐᒥᒃ, ᑕᐃᒪᐃᙱᓂᖅᓴᐅᖅᑰᔨᖃᑦᑕᔪᒐᓗᐊᕐᒪᑦ ᒪᑯᐊᓖᓛᒃ 

ᑐᓴᕈᑎᑦ ᐱᑕᖃᖅᑎᓐᓇᒋᑦ ᐊᐃᒃᓯᕋᖅᖢᑎᒡᓗ ᐃᓛ ᒥᓇᕋᖅᖢᑎᒃ ᓂᖏᖅᖢᑎᒃ 

ᑕᐃᒪᐃᓂᖅᓴᐅᖃᑦᑕᓚᐅᖅᓯᒪᒐᓗᐊᕐᒪᑕ ᒫᓐᓇᓕ ᓄᓇᓕᓐᓅᕌᖓᒥᒃ ᐊᑐᐃᓐᓇᕈᖅᑎᒃᑎᔪᑯᓘᓪᓗᑎᒃ 

ᓂᕿᖃᖃᑎᒌᑦᑎᐊᖅᑐᐊᓘᖃᑦᑕᖅᑐᑦ ᐊᐃᒃᓯᖁᔨᓪᓗᑎᒃ 

ᐋᓇ: ᐊᐱᖅᑯᑎᒃᓴᒃᑲ ᓄᖑᒻᒪᑕ, ᖁᔭᓐᓇᒦᒃ 

 

ᐋᒌᓯ 26, ᐊᐱᖅᓱᕐᓂᐅᑉ ᓈᓴᐅᑎᖓ 8 

ᐋᓇ: ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᔅᓯᒪᕕᑦ? ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙ 

ᓯᑯᓴᕋᐃᙱᓂᖅᓴᐅᕙᓘᓐᓃᑦ? 

ᐱᓗᐊᖅᑐᒥᓕ ᑕᑯᓯᒪᔭᕋ ᐊᐅᔪᐃᑦᑐᐃᑦ ᐊᐅᑉᐸᓪᓕᐊᓂᖏᓐᓂ ᓲᕐᓗᖃᐃ ᑐᑭᓕᐅᑎᓗᒍ ᐹᓂ ᑲᖏᖅᑐᑎᓐᓂ 

ᐋᕐᕈᔭᐅᑉ ᑲᖏᖅᑐᐊᓂ ᓂᕕᖓᔪᖅ, ᓂᕕᖓᔪᖅᑕᖃᓲᖑᖃᑦᑕᔪᒐᓗᐊᕐᖓᑦ ᒫᓐᓇ ᑰᑐᐃᓐᓇᑦᑎᐊᓕᖅᑐᖅ 

ᑲᑕᒑᓲᓕᒻᒥᒃ ᑕᐃᓲᕗᑦ ᑲᑕᒑᔪᓐᓇᐃᓕᓪᓗᓂ ᑰᑐᐃᓐᓇᖃᑦᑕᓕᖅᑐᖅ ᐊᒻᒪ ᓯᑯ 

ᓯᑯᓇᓵᕐᓂᖅᓴᐅᔮᖅᐸᓕᕆᓪᓗᓂ ᐃᓛ ᐊᔾᔨᒌᑦᑐᓐᓇᕐᓇᓂ ᐊᕐᕌᒍ ᑭᓯᐊᓂ ᓯᑯᓇᓵᕐᓂᖅᓴᐅᔮᖃᑦᑕᓕᖅᑐᖅ 

ᑕᐃᒪᙵᓂᓪᓕ 

ᐋᓇ: ᕿᓚᓗᒐᐃᑦ ᓄᑦᑕᕐᕕᒋᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᓂᖃᖅᑲᑦ? 

ᑕᒪᓐᓇᓕ ᐅᔾᔨᕆᑦᑎᐊᙱᑕᕋ ᐃᓛᓐᓂ ᐊᕐᕌᒍᐃᑦ ᐃᓚᖏᓐᓂ ᕿᓚᓗᒐᖃᑦᑎᐊᖃᑦᑕᖏᓐᓇᑦᑕ 

ᖃᔅᓰᓐᓇᕈᓗᐃᑦ ᐃᓯᓲᖑᒻᒪᑕ ᑕᕝᕗᖓ ᑲᖏᖅᑐᑎᓐᓄᑦ ᐃᓛᓐᓂ ᐊᒥᓱᐊᓘᓪᓗᑎᒃ ᐊᓯᔾᔨᓪᓚᕆᒻᒫᖓᖅᓱᓕ 

ᑕᒪᔅᓱᒧᖓ ᐅᔾᔨᕆᙱᑕᕋ 

ᐋᓇ: ᐃᕐᓂᐅᕐᕕᖏᑦ ᓇᒦᒻᒪᖔᑕ ᖃᐅᔨᒪᕕᒋᑦ ᕿᓚᓗᒐᐃᑦ? 

ᒫᓂᓕ ᓅᕝᕕᒋᕙᑦᑕᑎᓐᓂ ᓇᑦᑎᖅᓱᔪᖅ, ᐊᕐᕚᖅᑑᖅ ᒪᓐᓇᓗ ᑲᖏᖅᑐᕗᑦ ᐋᕐᕈᔭᒃ ᑕᑉᐹᓂ ᕿᙳᐊᐸᓯᐊᓂ 

ᐃᓛ ᑕᒫᓂ ᑲᖏᖅᑑᑉ ᐃᓗᐊᓂ ᐃᕐᓂᐅᖅ,…ᐅᒋᐊᓕᖕᓂᒃ ᑕᑯᓇᖅᐸᒃᑐᖅ ᐃᕐᓂᐅᖃᑦᑕᖅᑐᑦ ᑕᒫᓂ 

ᓇᓗᓇᙱᑦᑐᑦ 

ᐋᓇ: ᕿᓚᓗᒐᕐᓂᐊᕕᐅᕙᑉᐸ? 

ᐄ, ᐱᓇᓱᓯᐅᖑᒻᒥᔪᒍᑦ ᑕᒪᒃᑯᐊ ᐅᒋᐊᓖᑦ ᖃᓂᒃᓴᒐᔪᖕᒥᒻᒪᑕ ᑎᒡᒐᐅᑎᓂᒡᓗ 

ᐋᓇ: ᐅᑭᐅᒃᑯᑦ ᓇᒧᙵᓲᖑᒻᒪᖔᑕ ᕿᓚᓗᒐᐃᑦ ᖃᐅᔨᒪᕕᑦ? 

ᒪᓐᓇ ᓯᑯᕙᓪᓕᐊᓕᖅᑎᓪᓗᒍ ᓯᑯᐊᖅᑕᓕᕌᖓᑦ ᕿᓚᓗᒐᐃᑦ ᓴᖅᑭᔮᖃᑦᑕᓲᑦ, ᐃᓛ ᑕᑯᔭᐅᖃᑦᑕᓲᖑᒻᒪᑕ 

ᓯᑯᑎᓪᓗᒍ ᑕᐅᓄᖓ ᐃᑭᖅ ᐃᒪᐅᖏᓐᓇᑯᑖᑲᐃᓐᓇᖃᑦᑕᕐᖓᑦ ᐅᑭᐊᖅᐸᓪᓕᐊᓗᓪᓗᓂ ᐅᑭᐅᒃᑯᓪᓗ 

ᑕᒪᐅᖓᓕᖃᐃ ᐊᑯᑭᑦᑑᓪᓗ ᐊᑯᓐᓂᐊᓄᑦ ᕿᑭᖅᑖᓘᓪᓗ ᑕᒫᓃᖃᑦᑕᖅᑐᒋᔭᒃᑲᓕ 

ᐋᓇ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᖏᑦ ᐊᕐᕌᒍᑕᒫᑦ? 

ᑕᒪᓐᓇ ᐅᔾᔨᕆᓗᐊᙱᑕᕋ ᐅᖃᖅᑲᐅᒐᒪ ᑕᐃᒪ ᐊᕐᕌᒍᑕᒫᑎᐊᖅ ᐊᔾᔨᒌᑉᐸᖏᒻᒪᑕᓖᓛᒃ ᒫᓂᓕ 

ᕿᓚᓗᒐᑭᑦᑐᑯᓘᓯᐅᖑᓪᓗᑕ ᓯᓈᓐᓂᐊᖅᑐᓂᓘᓐᓃᑦ ᐅᐱᕐᖔᒃᑯᑦ ᕿᓚᓗᒐᑭᑦᑐᕈᓘᖃᑦᑕᓲᖑᒻᒥᒐᑦᑕ ᐊᒻᒪ 

ᐃᓛᓐᓂ ᐊᕐᕌᒍᐃᑦ ᐃᓚᖏᓐᓂ ᕿᓚᓗᒐᐃᑦ ᐊᒥᓲᔾᔫᒥᔪᐊᓘᕙᒃᑭᓪᓗᑎᒃ 

ᐋᓇ: ᐊᓯᔾᔨᖅᓯᒪᓂᖅᑕᖃᖅᑰᔨᒋᕙ ᕿᓚᓗᒐᐃᑦ ᐃᓕᖅᑯᓯᖏᓐᓂᒃ ᐊᕐᕌᒍᑦ ᖁᓕᓂᒃ ᖄᖏᖅᑐᓂᒃ? 

ᐊᔅᓲᓗᐊᖅᑰᔨᙱᑦᑐᕈᓗᒃ ᐃᓛᓐᓂ ᑭᓯᐊᓂ ᑕᒪᒃᑯᐊ ᑭᓯᐊᓂ ᐊᖅᑯᓵᖅᐸᒃᑐᑦ ᐅᑭᐊᔅᓵᒃᑯᑦ ᑕᑉᐹᙵᑦ 

ᐊᒡᒍᖔᑦᑎᓐᓂ ᐊᖅᑯᓵᖅᐸᒃᑐᑦ ᑕᕝᕗᖓ ᐃᓯᑲᐃᓐᓇᖃᑦᑕᓲᖑᒻᒪᑕ ᓄᓇᑦᑎᓐᓄᑦ ᐃᓚᖏᑦ ᐃᓛᓐᓂ 

ᐅᐊᑦᑎᐊᕈᒃᑲᓐᓂᖅ ᐊᖅᑯᓵᖅᑐᑦ ᐅᑭᐊᔅᓵᒃᑯᑦ ᒫᓐᓇ ᐊᖅᑯᓵᖅᑐᑦ ᓱᓕ ᒫᓐᓇ ᐱᑕᖃᖅᐸᒃᑑᒐᓗᐊᖅ 

ᐊᒥᓲᙱᓂᖅᓴᐅᔮᕆᖃᑦᑕᓕᖅᑕᒃᑲᓕ ᑕᒫᓂ ᐊᕐᕌᒍᑦ 10 ᑕᒫᓂᕈᔪᒃ 

ᐋᓇ: ᐃᓛᓪᓕᑭᐊᖅ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᒃᑯᑦ ᐊᓯᔾᔨᖅᓯᒪᓂᖅᑕᖃᖅᑰᔨᒋᕙ? 

ᑕᒪᓐᓇ ᐅᔾᔨᕆᙱᑕᕋᓕ ᐊᓯᔾᔨᖅᓯᒪᓂᖅᑕᖃᕐᒪᖔᖅ ᑖᓐᓇ ᐊᔾᔨᒋᐸᓗᒋᖅᑰᕐᒪᒍ ᐅᖃᐅᓯᕆᕋᑖᖅᑕᒪ 8-ᒥ, 

ᐅᑭᐊᔅᓵᒃᑯᑦ ᐊᖅᑯᓵᖅᐸᔪᔪᑦ ᐃᓛ ᐊᖅᑯᓵᖃᑦᑕᖅᑐᑦ ᑕᕝᕘᓇ ᓄᓇᑦᑎᒍᑦ ᑎᒡᒐᐅᑎᓐᓂᐊᕈᒻᒪᐅᒐᑦᑕ 

ᑎᒡᒐᐅᑎᓐᓂᐊᖃᑦᑕᓲᖑᒐᑦᑕ ᑕᐃᔅᓱᒪᓂᒋᐊᒃᑲᓂᕐᓕ ᐊᒥᓲᓂᖅᓴᐅᖅᑰᔨᖃᑦᑕᔪᔫᒐᓪᓗᐊᑦ 

ᐋᓇ: ᕿᓚᓗᒐᐃᓪᓕᑭᐊᖅ ᐊᔾᔨᒌᙱᓐᓂᖏᑦ ᖃᓄᐃᑦᑑᕙᑦ? 

ᐅᒋᐊᑯᓗᐃᑦ, ᑖᓐᓇᖃᐃ ᐊᐱᖅᑯᑎᖃᖅᑲ ᑕᐅᑦᑐᖏᓐᓂᒃ? ᐅᒋᐊᑯᓗᐃᑦ, ᑕᒪᒃᑯᐊ ᐅᒋᐊᑦ 

ᓯᐊᕐᓇᐅᖃᑦᑕᕐᒪᑕ, ᓯᐊᕐᓇᐅᓪᓗᑎᒃ, ᐅᒋᐊᖑᔪᓐᓃᐸᓪᓕᐊᓪᓗᑎᒃ ᕿᕐᓂᖅᓯᕙᓪᓕᐊᓪᓗᑎᒃ ᒪᑦᑖᖅᑭᐅᒻᒥᓪᓕ 

ᑕᐃᕙᑦᑕᕗᑦ ᑎᕿᑦᑑᓗᑎᒃ ᒪᑦᑖᖏᑦ ᕿᕐᓂᖅᑕᐃᓐᓇᑯᓘᓪᓗᑎᒃ ᓈᖃᖅᑰᔨᓗᐊᙱᒻᒪᕆᑦᑐᑎᒃ ᑕᐃᒪ 

ᐊᓪᓚᙳᐊᖃᓕᖅᐸᓕᐊᓪᓗᑎᒃ ᐊᒃᑐᙳᖅᐸᓪᓕᐊᓪᓗᑎᒃ ᐊᒻᒪ ᑎᒡᒐᐅᑎᐊᓗᐃᑦ ᓄᓃᓪᓘᓐᓃᑦ 

ᖃᑯᖅᓯᓂᐊᓘᓂᕋᖃᑦᑕᖅᑕᕗᑦ ᖃᑯᖃᑕᐃᓐᓇᐸᓘᓕᖅᑐᑎᒃ ᖁᓖᖏᓐᓇᑯᓗᐊ ᕿᕐᓂᖅᑕᓪᓛᑐᐃᓐᓇᖅᑐᓂ 

ᑕᒪᒃᑯᐊ, ᑖᔅᓱᒥᖓ ᐊᐱᖅᑯᑎᖃᖅᑰᕐᒪᑦ ᐊᒻᒪ ᒪᒥᐊᓇᐅᒐᓗᐊᖅ ᓯᕗᓪᓕᖅᐹᖅ ᐊᐱᖅᑯᑎ ᐅᑎᕐᕕᒋᓗᒍ 

ᐊᐱᖅᑯᓯᕆᖅᑲᐅᔭᐃᑦ ᓯᑯ ᒫᓂ ᓄᓇᑦᑎᓐᓂ ᓵᕗᑦ ᐅᓐᓐ ᐅᒥᐅᔭᐅᑉ ᖃᓂᒋᔮ ᐊᓯᕝᕙᕆᓲᕆᒐᒃᑎᒍᑦ 

ᓯᓗᓕᐊᕕᓂᐅᒐᔪᒻᒪᑦ ᑕᐅᓐᓇ ᐅᒥᐅᔭᐅᑉ ᐅᖓᑖ ᓇᑦᑎᕋᓱᕝᕕᓪᓗᐊᑕᕆᓪᓗᑎᒍᑦ ᒫᓐᓇ ᐊᕐᕌᒍᑦ ᐱᖓᓱᓂᒃ 

ᑕᓪᓕᒪᓄᖅᑲᐃ ᑕᐅᓐᓇ ᒪᓃᓛᕌᓘᖃᑦᑕᓕᕐᖓᑦ ᐊᔾᔨᒋᖃᑦᑕᖏᓪᓚᕆᓕᕐᒥᔭᖓ ᓯᓈᓐᓂᐊᕆᐊᒧᓪᓗ 

ᐅᐱᕐᖔᒃᑯᑦ ᐱᐅᙱᓂᖅᓴᐅᕙᓕᖅᑐᓂ ᑖᓐᓇ ᐅᑎᕐᕕᒋᑲᐃᓐᓇᕈᒪᕋᑖᕋᒃᑯ 

ᐋᓇ: ᐅᕙᖓ ᐊᐱᖅᑯᑎᒋᕋᑖᙱᑕᖓᓂᒃ ᕿᓚᓗᒐᐃᑦ ᒥᒃᓵᓄᑦ ᖃᐅᔨᒪᔭᐅᔭᕆᐊᖃᖅᑰᔨᔪᒥᒃ 

ᐅᖃᐅᓯᔅᓴᖃᖅᐱᑦ? 

ᐄᓪᓚᕆᐅᒐᓗᐊᖅ ᑭᓯᐊᓂ ᒫᓐᓇ ᐋᒡᒐᐅᔮᖅᑐᖅ ᑕᕝᕙ ᑖᒃᑯᐊ ᓈᒻᒪᒃᑐᐊᓗᐃᑦ 

ᐋᓇ: ᑕᕝᕙᐅᒻᒪᑕ ᖁᔭᓐᓇᒦᒃ 

ᐋᒡᒌᓯ 25 

ᐋᓇ: ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᔅᓯᒪᕕᑦ ᐊᕙᑎᑦᑎᓐᓂ ᓯᑰᑉ ᐃᔾᔪᓂᖓᓂᒃ, 

ᓯᑯᓴᕋᐃᓂᖅᓴᐅᕙᓪᓗᓐᓃᑦ ᓯᑯᕋᐃᙱᓂᖅᓴᐅᕙᓪᓘᓐᓃᑦ? 

ᓯᑯᓴᕋᐃᙱᓐᓂᖅᓴᐅᓕᖅᑐᖅ ᒪᓃᓛᖑᒃᑲᐅᓂᖅᓴᐅᓕᖅᑐᓂᓗ 

ᐋᓇ: ᕿᓚᓗᒐᐃᑦ ᓅᓐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖅᒃᖂᔨᕙᑦ? 

ᐋᒃᑲᐅᔮᖅᑐᖅ 

ᐋᓇ: ᐊᓯᔾᔨᖅᓯᒪᖅᑰᔨᕙᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ ᕿᓚᓗᒐᐃᑦ? 

ᖃᑦᑏᓇᕈᖅᓯᒪᔪᒐᓗᐊᖅᑐᑎᒃ ᒫᓐᓇ ᐅᑎᕐᔫᒥᓯᒪᔪᐊᓘᓕᖅᑐᑦ ᐊᕐᕌᒎᒃ ᒪᕐᕉᓕᖅᑑᒃ 

ᐋᓇ; ᐃᕐᓂᐅᕐᕕᖏᑦ ᓇᒦᒻᒪᖔᑕ ᖃᐅᔨᒪᕕᒋᑦ? 

ᐄ, ᑭᒻᒥᐊᑐᖅᑐᔪᖅ ᐊᒻᒪ ᐋᕐᕈᔭᐅᑉ ᕿᙳᐊᓂ 

ᐋᓇ: ᐃᕐᓂᐅᕐᕖᑦ ᕿᓚᓗᒐᕋᓱᕝᕕᐅᓲᖑᕙᑦ? 

ᐄ, ᑭᓯᐊᓂ ᐅᒋᐊᓕᖕᓂᑦ ᐱᓇᓱᖃᑦᑕᖏᑦᑐᒍᑦ 

ᐋᓇ: ᖃᐅᔨᒪᕕᑦ ᕿᓚᓗᒐᐃᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᐋᒃᑲᑦᑎᐊᖅ 

ᐋᓇ: ᐊᓯᔾᔨᖅᓯᒪᓂᖃᖅᑲᑦ ᐊᒥᓲᓂᖏᑦ ᐊᕐᕌᒍᑕᒫᑦ? 

ᕼᐊᐃᒎᖅ? 

ᐋᓇ: ᖃᐅᔨᕙᒡᑦ ᐊᓯᔾᔾᔨᖅᓯᒪᓂᖃᕐᒪᖔᖅ ᐅᕝᕙᓘᓐᓃᑦ ᐅᔾᔨᕆᓯᒪᕕᐅᒃ ᐊᒥᓲᖏᖏᑦ ᐊᕐᕌᒍᑕᒫᑦ? 

ᓲᕐᓗ ᑭᓱ, ᕿᓚᓗᒐᑦ? 

ᐋᓇ: ᕿᓚᓗᒐᐃᑦ ᐊᒥᓲᓂᖏᑦ 

ᐄ ᐊᒥᓲᓂᖅᓵᕐᔫᔮᓕᖅᑐᑦ 

ᐋᓇ: ᐃᓛᓪᓕᑭᐊᖅ ᖁᓕᓂᖅ ᐊᕐᕌᒍᓂᒃ ᖄᖏᖅᑐᓂᒃ ᐊᓯᔾᔨᖅᓯᒪᖅᑰᔨᕙᑦ ᐃᓕᖅᑯᓯᖏᑦ ᕿᓚᓗᒐᐃᑦ? 

ᐋᒡᒐᐃ 

ᐋᓇ: ᐃᓛᓪᓕᑭᐊᖅ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᓯᔾᔨᖅᓯᒪᖅᑰᔨᕙᑦ? 

ᐋᒡᒐᑦᑕᐅᖅ 

ᐋᓇ: ᖃᓄᐃᑦᑐᖅ, ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ ᕿᓚᓗᒐᐃᑦ? 

ᒪᑦᑖᖅᑮᓪᓗ, ᒪᑦᑖᖅᑮᑦ ᕿᕐᓂᖅᑕᐃᓐᓇᐅᑕᖅᑯᑦ, ᐊᓪᓚᙳᐊᓖᑦ, ᐊᖑᑏᓪᓗ ᐊᕐᓇᐃᓪᓗ ᓲᕐᓗ ᒪᒃᑯᒃᓯᓕᕋᑖᖅ 

ᒪᑦᑖᖅᑭᒥᒃ ᑕᐃᔭᐅᕗᖅ ᕿᕐᓂᖅᑕᐃᓐᓇᑯᓗᐃᑦ 

ᐋᓇ: ᐅᕙᖓ ᐊᐱᖅᑭᓯᕆᙱᑕᖓᓂᒃ ᐃᓚᔭᔅᓴᖃᖅᑭᑦ ᕿᓚᓗᒐᐃᑦ ᒥᔅᓵᓄᑦ 

ᖃᐅᔨᒪᔭᐅᑦᑎᐊᕆᐊᖃᖅᑰᔨᔪᒥᒃ? 

ᑕᕝᕙᓃᑦᑐᐃᓐᓇᐅᔮᖅᑐᑦ 

ᐋᒡᒌᓯ 25 

ᐋᓇ: ᑭᓇᐅᒻᒪᖔᖅᐱᑦ ᐅᖃᕈᒪᒍᕕᑦ ᐅᖃᕐᓗᑎᑦ 

ᐃᖅᑯ: ᐃᖅᑯ ᐊᖑᑎᕐᔪᐊᖑᔪᖓ ᑲᖏᖅᑐᒑᐱᒻᒥᐅᑕᐅᓪᓗᖓ….ᐃᓅᓂᑰᓪᓗᖓ ᕿᓚᓈᖅᑑᕐᒥ 

ᐋᓇ: ᐊᕙᑎᑦᑎᓐᓂ ᖃᓄᐃᑦᑐᓂᒃ ᐅᔾᔨᕈᓱᔅᓯᒪᕕᑦ? ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙᓪᓘᓐᓃᑦ 

ᓯᑯᓴᕋᐃᙱᓂᖅᓴᐅᕙᓪᓘᓐᓃᑦ? 

ᐃᖅᑯ: ᒫᓐᓇ ᓯᑯᓇᓵᕐᓂᖅᓵᓘᖃᑦᑕᓕᕋᒥ ᓯᑯ ᓵᓐᓂᖅᓴᐅᔮᖃᑦᑕᓕᖅᑐᖅ ᑐᕙᑭᓐᓂᖅᓴᐅᔮᖃᑦᑕᓕᖅᑐᖅ 

ᑕᐃᔅᓱᒪᓂᒃᑲᓐᓂᖅ ᓯᑯᓵᓕᓂᖅᓴᐅᓚᐅᖅᑐᓂ ᓯᑯ ᐃᔾᔪᓂᖅᓵᓘᑎᓪᓗᒍ ᓯᑯᐃᕐᓇᓵᕐᓂᖅᓴᐅᔮᖅᐸᔪᔫᒐᓗᐊᖅ 

ᐋᓇ: ᕿᓚᐅᒐᐃᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙᑦ?  

ᐃᖅᑯ: ᐊᓯᔾᔨᖅᓯᒪᓗᐊᖅᑑᔮᙱᑦᑐᑦ ᐊᕐᕌᒍ ᓇᓕᐊᓐᓂ ᐱᑕᖃᙱᔾᔫᒥᓚᐅᖅᑐᑎᒃ ᐊᕐᕌᒍ ᓇᓕᐊᓐᓂ 

ᐱᑕᖃᕐᔫᒥᓕᖅᐸᒃᑐᑎᒃ ᑕᐃᒪᐃᓕᐅᖏᓐᓇᕈᔪᖅᑰᔨᒻᒪᑕ ᐊᕐᕌᓂ ᑕᕝᕙ ᕿᓚᓗᒐᖃᑦᑎᐊᖏᓪᓛᑦᑖᖂᔨᔪᖅ 

ᒪᓐᓇ, ᒫᓐᓇ ᐊᐅᔭᐅᔪᖅ ᕿᓚᓗᒐᖃᑦᑎᐊᕈᓘᔭᓕᕆᓪᓗᓂ 

ᐋᓇ: ᐃᓛᓪᓕᑭᐊᖅ ᐊᓯᔾᔨᖅᓯᒪᓂᖃᕐᒪᖔᑕ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᐃᖅᒃᖁ: ᒪᓐᓇ ᓯᓈᑖᕐᓇᓵᒃᑳᓘᒻᒪᑦ ᓯᓈᑖᖅᓵᓕᑎᓪᓗᒍ ᐊᖅᑯᓵᖅᓵᓕᓂᖅᓴᐅᔮᓲᖑᒐᓗᐊᑦ ᒫᓐᓇ ᐅᐱᕐᖔᕐᓕ 

ᓯᓈᑖᑎᐊᖏᑦᑎᐊᒪᕆᐸᓗᔪᒻᒪᑦ ᐊᖅᑯᓵᑐᖃᑦᑎᐊᖅᑰᔨᓚᐅᙱᒻᒪᕆᑦᑐᖅ ᐅᓄᖓ ᑭᓯᐊᓂ ᐊᕐᕚᖅᑑᒧᑦ 

ᐅᓄᖔᓗᒃ ᓯᓈᓕᐊᖅᑐᖃᕋᓱᖃᑦᑕᓚᐅᕋᓗᐊᕐᖓᑦ ᓯᓈᑖᖅᓵᓕᖃᑦᑕᖅᓯᒪᒻᒪᑦ ᖃᑦᑎᐊᑎᖅᑐᓂᑭᐊᖅ ᐃᓛ 

ᐊᒥᓱᐊᖅᑎᖏᑦᑐᓂ ᕿᓚᓗᒐᐃᑦ ᑕᒪᐅᓇ ᐊᖅᑯᓵᖅᓵᓕᓂᖅᓴᐅᔮᖅᐸᔪᔪᑦ ᑭᓯᐊᓂ 

ᐊᓂᒍᖅᓯᒪᖅᑰᔨᓕᖅᑎᓪᓗᒋᑦ ᓯᑯᐃᖅᓯᓐᓇᓕᕌᖓᑦ ᐊᖅᑯᓵᙱᓐᓂᖅᓴᐅᔮᖅᑰᔨᖃᑦᑕᖅᑐᑦ 

ᐋᓇ: ᐃᕐᓂᐅᕐᕕᖏᑦ ᓇᒦᒪᖔᑕ ᖃᐅᔨᒪᕕᑦ? 

ᐃᖅᑯ: ᐸᐅᖓᐃᓐᓇᖅ ᒥᑦᑎᒪᑕᓕᐅᑉ ᒥᔅᓵᓄᑦ ᐃᖏᕐᕋᓲᖑᒻᒪᑕ ᐅᐱᕐᖔᕈᔪᒃᑯᑦ ᑭᓯᐊᓂ 

ᐅᑭᐊᒃᓵᖑᓕᕌᖓᑦᑕᐅᖅ ᑕᐃᒃᑯᐊ ᑎᒡᒐᐅᑕᐅᓂᕋᓲᕗᑦ ᑕᐅᓄᖓ ᐅᑎᖅᐸᓪᓕᐊᓕᓲᑦ 

ᐅᑎᖅᐸᓪᓕᐊᖅᑰᔨᓕᓲᖑᒻᒥᔪᑦ 

ᐋᓇ: ᑕᐅᕙᓂ ᐃᕐᓂᐅᕐᕕᖏᓐᓂᒃ ᕿᓚᓗᒐᕋᓱᑦᑕᐅᓲᖑᒋᕙᑦ? 

ᐃᖅᑯ: ᒫᓐᓇᓕ ᐅᒋᐊᖃᑲᐅᑎᒋᔫᔮᖅᑐᑎᒃ ᑎᑭᖃᑦᑕᕐᒪᑕ ᒪᓐᓇᓗ ᑭᓯᐊᓂ ᒫᓂ ᔪᓚᐃᒥᕈᔪᒃ ᕿᓚᓗᒐᕐᓂᒃ 

ᕿᓚᓗᒐᖃᓕᑕᐃᓐᓇᓲᖑᒻᒪᑦ ᒫᓂᓕ ᔫᓂᒥᓘᓐᓃᑦ ᐃᓅᔪᕕᓂᒍᓘᔮᖅᑐᑦ ᒥᑭᑦᑐᑯᓘᓪᓗᑎᒃ ᐃᓚᖏᑦ ᒪᐅᖓ 

ᑎᑭᔅᓯᓐᓇᓕᖅᑰᔨᖃᑦᑕᕐᒪᑕ ᒫᓂ ᐃᕐᓂᐅᕐᕕᖃᓪᓚᑦᑖᕐᒪᖔᑦ ᖃᐅᔨᒪᙱᑦᑐᒍᑦ, ᐊᕙᓂ ᒥᑦᑎᒪᑕᓕᐅᑉ 

ᒥᔅᓯᖔᖓᓂ ᑕᐅᕗᖓ ᑐᒃᑐᓕᐊᑐᑕ ᑕᐃᓐᓇ ᑲᖏᖅᑐᑯᓗᒃ ᐊᖏᔪᑲᓪᓛᕐᔪᖏᓛᒃ ᑲᖏᖅᑐᒐᑲᓛᕐᔪᒃ 

ᐹᑭᑦᑐᕈᓘᓪᓗᓂ ᐅᒋᐊᓖᓐᓈᓘᔮᖅᑐᓂᒃ ᕿᓚᓗᒐᖃᓚᐅᖅᓯᒪᒻᒪᑦ ᑕᒫᓂ ᑲᖏᖅᑐᕈᔪᓐᓂᓘᓐᓃᑦ 

ᓯᑯᐃᖅᓵᓕᔭᕌᖓᑦ ᐃᕐᓂᐅᖃᑦᑕᕆᐊᖏᑦ ᐃᓱᒪᓇᖅᑰᔨᔪᖅ 

ᐋᓇ: ᐅᑭᐅᒃᑯᑦ ᓇᒧᙵᓲᖑᒻᒪᖔᑕ ᕿᓚᓗᒐᐃᑦ ᖃᐅᔨᒪᕕᑦ? 

ᐃᖅᑯ: ᐄᓗᐊᑯᓗᒃ, ᐊᑯᑭᑦᑐᐃᑦ ᓄᓇᖓᓐᓄᑦ, ᓄᓇᖓᑦ ᑕᐅᕙ ᕿᓚᓗᒐᖃᐃᓐᓇᕐᓂᕋᖅᑕᐅᓪᓗᓂ 

ᐅᓂᒃᑳᖑᓯᒪᒻᒥᔪᖅ ᐃᓛ ᐊᐱᖅᑯᑎᒋᓯᒪᒻᒥᒐᒃᑯ ᐅᑭᐅᒃᑯᓪᓕ ᒪᓐᓇ ᕿᓚᓗᒐᖃᓲ…ᐃᓛ, ᐋᒃᑲᒎᖅ 

ᔮᓐᓄᐊᓕᕈᔪᒥᒎᖅ ᓯᓇᖃᑐᐊᕌᖓᑦ ᐃᒪᐅᖏᓐᓇᓱᖓᕌᖓᑦ ᑕᐅᓐᓇ ᕿᓚᓗᒐᖅᑐᖃᓚᐅᓲᖅ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᒋᕙ ᐊᒥᓲᓂᖏᑦ ᕿᓚᓗᒐᐃᑦ ᐊᕐᕌᒍᑕᒫᑦ? 

ᐃᖅᑯ: ᑖᓐᓇ ᐅᖃᐅᑎᒋᓪᓚᑦᑖᖅᑰᔨᒍᓐᓇᙱᑕᕋᓕ ᐅᕙᒍᑦ ᒫᓂ ᑲᖏᖅᑐᒑᐱᒻᒥᐅᑎᒍᑦ 

ᕿᓚᓗᒐᖃᐃᓐᓈᓗᒍᓐᓇᖏᓐᓇᑦᑕ ᒪᑯᐊᓕ ᐃᒃᐱᐊᕐᔪᓪᓗ ᒥᑦᑎᒪᑕᓕᒡᓗ ᑕᑉᐸᐅᖓᓕ ᕿᓚᓗᒐᐃᑦ 

ᐃᖏᕐᕋᐃᓐᓇᕈᔪᖅᑰᔨᓲᖑᒻᒪᑕ ᒪᑯᐊ ᖃᐃᕈᓖᓪᓗ ᕿᓚᓗᒐᐃᓐᓇᐅᖏᑦᑐᑦ ᑕᐃᒫᖑᖅᑰᖅᑐᖅ 

ᕿᓚᓗᒐᖃᕐᓂᖅᓵᓘᓲᖑᒻᒪᑦ ᒪᑐᒪᙵᑦ ᒪᓐᓇᓕ ᖄᖏᐊᔭᐅᕈᔪᖅᑰᕐᖢᓂ ᕿᓚᓗᒐᑭᓐᓂᖅᓴᐅᔮᖃᑦᑕᕐᖓᑦ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᒋᕙ ᕿᓚᓗᒐᐃᑦ ᐃᓕᖅᑯᓯᖏᑦ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂ? 

ᐃᖅᑯ: ᑕᕝᕙᑐᐊᖅ ᑕᐃᔅᓱᒪᓂᓕ ᐅᕙᖓ ᓱᖅᑯᐃᓱᓕᖅᑎᓪᓗᖓ ᓯᒡᔭᒧᓪᓗ ᕿᒫᔪᐊᓘᕙᑦᑐᑎᐅᔪᖓᓗᐊᕐᖓᑕ 

ᐱᓇᓱᒃᑕᐅᖃᑦᑕᓕᓂᕈᓘᓕᕋᒥᒃ ᒫᓐᓇ ᑕᒪᒃᑯᓄᖓ ᐊᐅᓚᐅᑎᓕᕈᔪᖕᓄᑦ ᐱᓇᓱᒃᑲᓗᐊᖅᑐᒋᑦ 

ᐊᔪᕐᓇᕐᓂᖅᓵᓘᔮᖃᑦᑕᓕᕐᒪᑕ ᑕᕝᕘᓇ ᓯᓚᒃᑐᖅᐹᓪᓕᖅᑐᐊᓘᔮᖅᑐᑦ ᕿᓚᓗᒐᐃᑦ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᒋᕙᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ? 

ᐃᖅᑯ: ᑕᕝᕙ ᑖᒃᑯᐊ ᒪᕐᕈᐃᓐᓈᒃ ᐅᖃᐅᑎᒋᔭᒃᓴᐅᔮᕐᖓᑎᒃ ᐅᐱᕐᖔᒃᑯᑦ ᑕᑉᐸᐅᖓ ᐊᒡᒍᒧᑦ 

ᐃᖏᕐᕋᒃᑕᒡᔪᐊᓚᐅᕐᖢᑎᒃ ᒫᓂ ᑕᐃᒪ ᓰᑏᕝᕙᕈᔪᖕᒥ ᓄᙳᐊᓂᓘᓐᓃᑦ ᐅᑭᐊᒃᓵᙳᖅᐸᓪᓕᐊᓕᖅᐸᑦ ᑕᒪᒃᑯᐊ 

ᐃᒪᕐᒥᐅᑕᕈᔪᐃᑦ ᕿᓚᓗᒐᐃᓪᓗ ᐊᕐᕖᓪᓗ ᐊᒻᒪᓗ ᐊᓯᖏᓐᓂᒃ ᑕᑯᓕᒪᓇᑦᑎᐊᖏᑦᑐᓂᒃ ᒪᒃᑯᓂᖓ ᓲᕐᓗ 

ᑎᑳᒍᓕᖕᓂᒃ, ᒪᓐᓇ ᑎᑳᒍᓪᓕᖃᕈᓐᓇᑦᑎᐊᙱᒻᒪᑦ ᕿᑭᖅᑖᓘᑉ ᐃᓚᖔᖓ ᑕᐃᒪᓕ ᐊᕙᓂ ᓇᑦᑎᖅᓱᔪᒥᕈᔪᒃ 

ᑕᐅᓇᓂ ᐃᒫᓃᖏᓐᓇᕈᔪᒃᑐᑕ ᐅᒥᐊᕐᔪᐊᒧᑦ ᑎᑳᒍᓪᓕᑯᓘᔮᖅᑐᓂᒃ ᑕᑯᓕᒪᓇᑦᑎᐊᖅᑰᔨᙱᑦᑐᓂᒃ 

ᐊᒥᓱᐊᓗᖕᓂᒃ ᑕᑯᓚᐅᖅᓯᒪᒻᒥᒐᑦᑕ ᑕᒪᓐᓇ ᑕᐃᒫᒃ ᐅᖃᐅᓯᐅᓯᒪᒐᒥ ᑕᐃᒫᖑᔮᖅᑐᖅ ᐊᑐᖅᓯᑐᐃᓐᓇᖅᑐᑦ 

ᒪᑯᐊᒎᖅ ᑕᑯᓕᒪᓇᙱᑦᑐᑦ ᒫᓂ ᐃᒪᕐᒥᐅᑕᕈᔪᐃᓪᓗ ᐳᐃᔨᕈᔪᐃᑦ ᐅᕝᕙᓘᓐᓃᑦ ᐃᖃᓗᖕᓂᑦ 

ᑕᑯᓕᒪᓇᙱᑦᑐᓂᒃ ᐱᔪᖃᖃᑦᑕᓕᕈᒫᕐᓂᖓᓂᒃ ᑕᒪᓐᓇ ᑐᓴᐅᒪᓇᕐᒪᑦ ᐃᒪᖅ ᐃᒫ ᓂᓪᓚᓱᖕᓂᐊᓗᐊ 

ᐸᓚᖅᓯᐅᒥᑉᐸᑦ ᓯᑯᖃᐃᓐᓇᕈᓃᕐᔫᒥᒍᓂ, ᓯᑯᐊᓗᒻᒧᑦ ᓂᓪᓚᓱᓗᐊᖅᑐᐊᓘᑎᓪᓗᒍ ᐃᒪᖅ 

ᓂᓪᓕᓇᓗᐊᖅᑐᐊᓘᑎᓪᓗᒍ ᐃᖃᓗᖃᕈᓐᓇᑦᑎᐊᖅᑰᔨᙱᓐᓂᖅᓴᐅᔮᓲᖑᒻᒪᑦ ᐊᕐᕌᓂ ᓯᑯᓕᐊᓘᖏᓐᓇᖅᑐᓂ 

ᐃᖃᓗᑭᓐᓂᖅᓴᐅᔮᔪᒻᒥᒻᒪᑦ ᒫᓐᓇ ᓯᑯᖃᖏᑦᑐᐊᓘᓕᕋᒥ ᐊᕌᓂᓂᑦ ᐃᖃᓗᓐᓇᕐᓂᖅᓵᓘᒻᒥᔪᖅ ᒪᑯᐊ ᓂᕐᔪᑎᑦ 

ᒫᓂᓕ ᓇᒥᑐᐃᓐᓇᕐᖏᓛᒃ ᓇᒧᑐᐃᓐᓇᖅ ᓅᔾᔫᒥᔪᕈᓘᔮᖃᑦᑕᕐᖓᑕ ᐊᕐᕌᒍ ᓇᓕᐊᓐᓂ 

ᐱᑕᖃᙱᔾᔫᒥᔫᔮᓚᐅᖅᑎᒃ ᓇᓕᐊᓐᓂ ᐱᑕᖃᕐᔫᒥᓕᕆᓪᓗᑎᒃ, ᓄᖑᓲᖑᔭᕆᐊᖏᓐᓂᓪᓕ ᐃᓱᒪᒋᓇᒋᑦ ᑕᐃᒫᒃ 

ᐃᓕᖅᑯᓯᖃᕈᔪᖅᑰᔨᔪᑦ ᕿᓚᓗᒐᐃᓐᓇᐅᖏᑦᑐᑦ ᒪᓐᓇ ᓇᑦᑎᓕᐊᓘᕙᔪᒐᓗᐊᕐᒥᒻᒪᑦ ᐃᒫᒃ 

ᐱᔭᕐᓂᖅᑐᑯᓗᓐᓂᑦᑕᐅᖅ ᐃᖏᕐᕋᓪᓗᓂᑦᑕᐅᖅ ᒪᓕᓲᖑᒻᒪᕆᑦᑐᑎᒃ ᐃᐳᑦᑐᒧᓪᓘᓐᓃᑦ ᒪᐅᓇᑦᑎᐊᑯᓗᓪᓗ 

ᐳᐃᓲᖑᓪᓗᑎᒃ ᑕᐃᒫᒃ ᑕᒪᒃᑯᓄᖓ ᐊᐅᓚᐅᑎᕐᕙᓗᕈᔪᖕᓄᑦ ᓯᑭᓗᖕᓄᓪᓗ ᐅᒥᐊᓪᓗ 

ᐊᐅᓚᐅᑎᖏᓐᓅᔮᖅᑐᖅ ᑕᐃᒫᒃ ᐃᓄᒋᐊᖕᓂᖅᓵᓘᓕᖅᑐᑕᓗ ᐱᓇᓱᒃᑖᓘᖃᒃᑕᓕᕋᒥᒃ 

ᐱᔭᕐᓂᖏᓐᓂᖅᓴᐅᔮᓕᖅᑐᑦ ᒪᐅᖓ ᓅᔾᔫᒥᔪᕈᓘᖃᑦᑕᖅᑰᕐᒪᑕ ᓲᕐᓗ ᐅᓄᖓ ᐊᕐᕚᖅᑑᒧᑦ ᒪᐅᖓᓗ 

ᒥᑦᑎᒪᑕᓕᐅᑉ ᐊᑯᓐᓂᖓᓄᓪᓪᓘᓐᓃᑦ ᑕᐃᓱᒪᖓᓘᓐᓃᑦ ᐅᖃᐅᓯᕆᖅᑲᐅᔭᓐᓄᑦ ᖃᔭᖅᑐᐊᓗᒃᑕᐅᖅ ᑕᐃᒪ 

ᓇᑦᑎᓕᑯᓘᓲᖑᕙᔪᒻᒥᔪᒻᒥᒻᒪᑦ ᒪᓐᓇ ᓇᑦᑎᖃᑦᑎᐊᖏᑦᑐᐊᓘᔮᓕᖅᑎᓪᓗᒍ 

ᐋᓇ: ᖃᓄᐃᑦᑑᕙᑦ ᐊᔾᔨᒌᙱᓐᓂᖏᑦ ᕿᓚᓗᒐᐃᑦ? 

ᐃᖅᑯ: ᒫᓂᓕ ᕿᕐᓂᖅᑕᐃᓐᓇᕈᔪᖕᓂᑦ ᐊᓪᓚᙳᐊᖏᓐᓇᕈᔪᖕᓂᑦ ᕿᓚᓗᒐᖃᓲᖑᒐᑦᑕ ᐃᓛᓐᓃᓐᓇᒃᑯᑦ 

ᖃᑯᖅᑕᕈᓗᖕᓂᑦ ᑕᐃᒃᑯᓇᙵᑦ ᐊᖅᑯᓵᖅᑕᐅᓚᐅᓲᖑᒐᓗᐊᖅ ᐊᕐᕌᒍᑕᒫᖑᙱᑦᑐᖅ ᒫᓐᓇᓕ 

ᓱᖅᑯᐃᓱᓕᖅᑎᓪᓗᖓ ᒪᕐᕈᐊᖅᑎᓪᓗᐊᑕᖅᑰᔨᓪᓗᓂ ᐊᖅᑯᓵᖅᑐᖃᖅᓯᒪᔪᖅ ᓯᕗᓪᓕᕐᒥ 

ᖃᑦᑏᓐᓇᐅᓂᖅᓴᐅᓪᓗᑎᒃ ᑭᖑᓪᓕᕐᒥ ᑕᐃᒃᑯᐊ ᐊᒥᓱᕈᓘᔭᐃᑦ ᐅᕙᓂ ᑲᖏᖅᑐᒑᐱᐅᑉ ᐃᓗᑯᓗᐊᓂ 

ᑕᒡᕙᓃᕋᔭᓚᐅᖅᓯᒪᔪᑦ 

ᐋᓇ: ᐅᕙᖓ ᐊᐱᖅᑯᓯᕆᙱᑕᖓᓂᒃ ᐃᓚᔭᒃᓴᖃᖅᐱᑦ ᕿᓚᓗᒐᐃᑦ ᒥᔅᓵᓄᑦ? 

ᐃᖅᑯ: ᑕᒪᒃᑯᐊᖏᓛᒃ ᑕᐃᒫᖏᓐᓇᐅᔮᖅᑐᖅ ᑭᓯᐊᓂ ᐅᖃᐅᓯᕆᔭᒃᓴᐅᒻᒪᑕ ᐊᐅᓚᐅᑎᕐᕙᓗᕈᓗᓐᓄᑦ ᐊᒻᒪᓗ 

ᓱᒃᑲᔪᐊᓘᓕᖅᑐᑎᒃ ᑕᐃᒫᒃ ᐱᔭᕐᓂᕈᓐᓃᓂᖅᓵᓘᔮᕐᒪᑕ ᒫᓐᓇ, ᐅᐊᑦᑎᐊᕈᒃᑲᓐᓂᖅ ᐊᐅᓚᐅᑎᕐᕙᓗᓐᓄᑦ 

ᐱᓇᓱᑦᑕᐅᓗᐊᖃᑦᑕᖏᓐᓂᕐᒥᓂᒃ ᐱᔭᕐᓂᓂᖅᓴᑯᓘᔮᖅᐸᔪᒐᓗᐊᖅᑐᑎᒃ, ᒪᑯᐊ ᐃᒫ 

ᒪᑦᑖᖅᑭᑯᓘᔮᖅᑑᒐᓗᐊᓪᓕ ᐃᓐᓇᐅᑕᐅᔮᙱᑦᑑᒐᓗᐊᑦ ᐱᔭᕐᓂᖏᑦᑐᑯᓘᖃᑦᑕᓕᕐᒪᑕ ᒫᓐᓇ ᑕᐃᒫᒃ 

ᑐᓵᖃᑦᑕᐃᓇᒧᑦ, ᑐᓵᖃᑦᑕᓕᓂᑯᒨᔪᔅᓴᐅᔪᖅ ᑕᒪᒃᒃᑯᓂᖓ ᐊᐅᓚᐅᑎᕐᕙᓗᕈᓗᖕᓂᒃ ᒪᓐᓇᓗ 

ᓱᕋᒃᑕᐅᓗᐊᙱᓐᓂᖓᓂ ᑕᐃᒃᑯᐊ ᑕᐃᒪ ᐅᓇᓂ ᑕᐃᒪ ᖄᖅᑎᒃᑎᒍᒪᔪᐊᓘᕙᒃᑐᑦ ᐱᓕᕆᒍᒪᔪᑦ ᐃᒫᓂ 

ᑕᐃᒃᑯᐊ ᑕᐃᒪ ᐊᓯᔾᔩᓗᐊᕋᔭᖅᑰᔨᔪᑦ ᐱᓕᕆᔪᖃᓕᕐᓂᖅᐸᑦ ᑕᐅᓇᓂ ᒪᐅᖓ ᓇᔪᖅᐸᙱᑕᒥᖕᓄᑦ 

ᕿᓚᓗᒐᖃᖅᐸᓚᐅᙱᑦᑐᒧᑦ ᑕᒪᐅᖓ ᓅᔾᔫᒥᒐᔭᕆᐊᖏᑦ ᐃᓱᒪᓇᖅᑐᖅ 

ᐋᓇ: ᑕᕝᕙᑑᑉᐸᑦ ᐱᔭᕇᕋᓐᓄᒃ ᖁᔭᓐᓇᒦᒃ 

ᐃᖅᑯ: ᖁᔭᓐᓇᒦᒃᑕᐅᖅ ᓂᐱᓕᐅᕈᓐᓇᕋᕕᙵ 

 

ᐊᐱᖅᓱᕐᓂᖅ ᓈᓴᐅᑎᖓ 1 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

 

ᐋᓇ: ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᔅᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, 

ᓯᑯᓴᕋᐃᓐᓂᖅᓴᐅᕙ ᐅᕝᕙᓘᓐᓃᑦ ᓯᑯᓇᓵᕐᓂᖅᓴᐅᕙᑉᐸᓘᓐᓃᑦ ᐅᔾᔨᕈᓱᒃᓯᒪᕕᑦ? 

ᐅᔾᔨᕈᓱᔅᓯᒪᓗᐊᙱᑦᑐᖓᓕ ᑭᓯᐊᓂ ᐊᕐᕌᒍᑕᒫᑦ ᐊᔾᔨᒌᖃᑦᑕᖏᒻᒪᑦ ᐃᓛᓐᓂᒃᑯᑦ ᓯᑯᓵᓕᕙᒃᑐᓂ ᐃᓛᓐᓂᒃᑯᑦ 

ᓯᑯᓇᓵᖅᐸᒃᑐᓂ ᑕᒪᓐᓇ ᑭᐅᔪᓐᓇᓗᐊᙱᑕᕋ 

ᐋᓇ: ᕿᓚᓗᒐᐃᑦ ᓅᖃᑦᑕᕐᓂᖏᑕ ᐃᓕᖅᑯᓯᖏᓐᓂᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙ? 

ᒫᓂᓕ ᑲᖏᖅᑐᒑᐱᐅᑉ ᖃᓂᒋᔮᓂ ᐊᓯᔾᔨᖅᓯᒪᓗᐊᖅᑰᔨᙱᑦᑐᖅ ᐃᓛᓐᓂᒃᑯᑦ ᕿᓚᓗᒐᓕᐊᓘᕙᑦᑐᓂ 

ᐃᓛᓐᓂᒃᑯᑦ ᕿᓚᓗᒐᖃᑦᑕᐸᓐᓇᓂ ᑭᓯᐊᓂ ᒫᓐᓇ ᐊᕐᕌᒍᒥ ᕿᓚᓗᒐᖃᑦᑎᐊᖅᑐᖅ 

ᐋᓇ: ᐊᓯᔾᔾᔨᖅᓯᒪᖅᑰᔨᕙ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ ᕿᓚᓗᒐᐃᑦ 

ᐋᒃᑲᐸᓘᔮᖅᑐᖅ ᐃᓛ ᑕᐃᒫᒃ ᓱᓕ ᐊᕐᕌᒍᑕᒫᑦ ᐊᔾᔨᒌᖃᑦᑕᖏᒻᒪᑕ ᐃᓛᓐᓂᒃᑯᑦ ᓯᑯᔾᔪᔾᔭᐅᔪᖃᖅᐸᒃᑐᓂ 

ᒥᑦᑎᒪᑕᓕᐅᑉ ᖃᓂᒋᔮᓂ ᐱᓗᐊᖅᑰᔨᔪᖅ ᓯᑯᔾᔪᔾᔭᐅᖃᑕᖅᑐᐃᑦ ᐊᕐᕌᒍᑕᒫᖑᔮᖅᑐᖅ 

ᐋᓇ: ᐃᕐᓂᐅᕐᕕᖏᑦ ᕿᓚᓗᒐᐃᑦ ᓇᒦᒻᒪᖔᑕ ᖃᐅᔨᒪᕕᑦ? 

ᒫᓂᓕ ᑲᖏᖅᑐᒑᐱᐅᑉ ᖃᓂᒋᕈᔪᑦᑕᖓᓐᓂ ᐃᕐᓂᐅᕐᕕᐅᓲᓂᒃ ᐱᑕᖃᑦᑕᖅᑰᔨᖃᑦᑕᖏᑦᑐᖅ ᒥᑦᑎᒪᑕᓕᒃᓗ 

ᐃᒃᐱᐊᕐᔪᒡᓗ ᑕᑉᐸᑲ ᐃᕐᓂᐅᕐᕕᐅᓲᓂᒃ ᖃᐅᔨᒪᔭᐅᖅᑰᔨᔪᖅ ᑭᓯᐊᓂᓕ ᒫᓂ ᖃᐅᔨᒪᔭᖃᖏᑦᑐᖓ ᖃᓂᒋᔮᓂ 

ᐋᓇ: ᑐᓴᐅᒪᕕᑦ ᐊᖑᓇᓱᑦᑕᐅᖃᑦᑕᕐᒪᖔᑕ ᐃᕐᓂᐅᕐᕕᖓᑕ ᖃᓂᒋᔮᓂ 

ᑐᓴᐅᒪᑦᑎᐊᙱᑕᕋᐃᓛᒃ ᑕᒪᓐᓇ ᒫᓂ ᐃᕐᓂᐅᕐᕕᑕᖃᓗᐊᖅᑰᔨᖃᑦᑕᖏᒻᒪᑦ ᕿᓚᓗᒐᕐᓄᑦ ᑕᒪᓐᓇ 

ᖃᐅᔨᒪᓐᙱᑕᕋ 

ᐋᓇ: ᐅᑭᐅᒃᑯᑦ ᓇᒧᙵᓯᐅᖑᒻᒪᖔᑕ ᕿᓚᓗᒐᐃᑦ ᖃᐅᔨᒪᕕᑦ? 

ᑕᒫᓃᖏᓐᓇᓲᖑᓱᕆᔭᒃᑲᓕ ᐃᑭᕐᒥ ᓯᑯᔪᓐᓇᖏᑦᑐᒥ ᐅᑭᐅᕌᓘᒐᓗᐊᒃᑯᑦ ᑕᒫᓃᓲᖑᓱᕆᔭᒃᑲ 

ᐋᓇ: ᐊᒥᓲᓂᖏᑦ ᐊᓯᔾᔨᖅᓯᒪᓂᖃᖅᑰᔨᖃᑦᑕᖅᑲᑦ ᐊᕐᕌᒍᑕᒫᑦ? 

ᐄ, ᐊᕐᕌᒍᑕᒫᑦ ᐊᔾᔨᒌᖃᑦᑕᖏᑦᑐᑦ ᐃᓛᓐᓂᒃᑯᑦ ᕿᓚᓗᒐᓕᐊᓘᕙᑦᑐᓂ ᐃᓛᓐᓂᒃᑯᑦ ᐊᕐᕌᒍᒃᑯᑦ 

ᕿᓚᓗᒐᖃᑦᑎᐊᖅᐸᓐᓇᓂ 

ᐋᓇ: ᐊᓯᔾᔨᖅᓯᒪᓂᖅᑕᖃᖅᑎᓪᓗᒋᑦ ᐊᕐᕌᒍᑦ ᖁᓖᑦ ᓲᕐᓗ ᐃᓕᖅᑯᓯᖏᑦ…ᖃᓄᕐᖑᓇ, ᐃᓕᖅᑯᓯᖏᓐᓂᒃ 

ᐊᓯᔾᔨᖅᓯᒪᖅᑰᔨᕙ? 

ᐋᒃᑲᐅᔮᖅᑐᖅ ᑕᐃᒫᓱᓕᑕᐃᓐᓇᐅᖃᑦᑕᕐᖓᑦ ᑕᐃᒫᔅᓱᓕᑐᐃᓐᓇᐅᔮᖅᑐᖅ ᐊᓯᔾᔨᖅᓯᒪᓗᐊᖅᑰᔨᙱᑦᑐᖅ 

ᐋᓇ: ᓅᑉᐸᓪᓕᐊᑎᓪᓗᒋᑦ ᐊᓯᔾᔨᖅᓯᒪᓂᖅᑕᖃᖅᑰᔨᒋᕙ, ᐃᓛ ᐊᒥᓲᒡᓗᑎᒃ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ? 

ᐅᔾᔨᕆᓯᒪᔭᕋᓕ ᐅᑭᐊᒃᓵᒃᑯᑦ ᐊᒥᓲᓂᖅᓴᑯᓘᔮᓲᑦ ᕿᓚᓗᒐᐃᑦ ᕿᓚᓗᒐᖅᑕᖃᖃᑦᑕᓕᖅᑎᓪᓗᒍ ᑕᒪᓐᓇᑐᐊᖅ 

ᐅᔾᔨᕆᖅᑰᔨᔭᕋ ᐅᑭᐊᒃᓵᒃᑯᑦ ᐊᒥᓲᓂᖅᓴᐅᔮᓲᑦ 

ᐋᓇ: ᐊᔾᔨᒌᙱᓐᓂᖏᑦ ᖃᓄᐃᑦᑑᕙᑦ ᐅᔾᔨᕆᓯᒪᔭᑎᑦ? 

ᐊᔾᔨᒌᙱᓐᓂᖏᓪᓕ ᖃᐅᔨᒪᔭᒃᑲ ᑑᒑᓖᓪᓗ ᐊᕐᓇᕐᓗᐃᓪᓗ ᐅᒋᐊᓪᓗ ᒪᑦᑖᖅᑮᓪᓗ ᑕᒪᔾᔭ ᖃᐅᔨᒪᔭᒃᑲ 

ᐋᓇ: ᑕᐃᒪ, ᖁᔭᓐᓇᒦᒃ 

 

ᐊᐱᖅᓱᕐᓂᖅ ᓈᓴᐅᑎᖓ 2 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐋᓇ: ᖃᓄᖅ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᒃᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, 

ᓯᑯᓴᕋᐃᓐᓂᖅᓴᐅᕙᓪᓘᓐᓃᑦ ᓯᑯᓇᓵᕐᓂᖅᓴᐅᖃᑦᑕᖃᓘᓐᓃᑦ? 

ᐊᕐᕌᒍᑕᒫᑦ ᐊᔾᔨᒌᑉᐸᖏᓐᓂᖓᑦ ᐅᔾᔨᕆᓯᒪᔭᕋᓗᐊᕋ ᑖᓐᓇᓴᐃᓐᓇᐅᔪᓐᓇᖏᒻᒪᑦ ᐊᕐᕌᒍᑕᒫᑦ ᐃᓛᓐᓂᑯᑦ 

ᓯᑯᓵᓕᓪᓗᓂᓗ ᐃᓛᓐᓂᑯᓪᓗ ᓯᑯᓵᓕᓇᓂ ᐅᔾᔨᕆᓯᒪᔭᕋᓗᐊᕋ ᑭᓯᐊᓂ ᑭᓯᐊᓂ ᓵᕗᑦ 

ᒪᓃᓛᕈᖅᐸᓪᓕᐊᔪᐊᓗᑐᐃᓐᓇᖅ ᑭᓯᐊᓂ ᐅᔾᔨᕆᓯᒪᒻᒥᔭᕋ ᒪᓃᑦᑐᕈᖅᐸᓪᓕᐊᔪᐊᓗᑐᐃᓐᓇᑦ ᓵᕗᑦ 

ᐋᓇ: ᕿᓚᓗᒐᐃᑦ ᓅᖃᑦᑕᕐᓂᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙᑦ? 

ᐄ, ᑲᖏᖅᑐᐊᓗᒻᒥᓖ ᒫᓂ, ᑲᖏᖅᑐᐊᓗᒃ ᐸᓐᓇ…ᐃᕐᓂᐅᕕᐅᔭᖅᑐᕆᐊᖅᑐᖃᑦᑕᖅᐸᑦᑐᖅ 

ᐅᔾᔨᕆᓕᖅᐸᓪᓕᐊᑐᐃᓐᓇᖅᑑᔮᕋᑦᑎᒍᓕ, ᐅᕙᖓᓖᓛᒃ, ᐅᕙᖓᑑᙱᑦᑐᖅ ᐃᓐᓇᕆᓚᐅᖅᓯᒪᒻᒥᔭᕋᓗᐊᕗᑦ 

ᑕᐃᒪᐃᓕᓚᐅᖅᓯᒪᒋᓪᓗᓂ ᑕᑉᐹᓃᖃᑎᒋᓪᓗᒍ ᐃᕐᓂᐅᕐᕕᐅᔭᖅᑐᐸᓪᓕᐊᔪᑦ ᐊᕐᕌᒍᑕᒫᑦ 

ᐅᔾᔨᕐᓇᖅᓯᕙᓪᓕᐊᑐᐃᓐᓇᖂᔨᔪᖅ 

ᐋᓇ: ᐊᓯᔾᔾᔨᖅᓯᒪᓂᖃᖅᑲ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᐊᖅᑯᓵᕐᓂᖏᑦ ᑎᒡᒐᐅᑎᐅᓂᖏᑦ ᐅᔾᔨᕆᐅᔭᐃᓐᓇᖅᑕᕋᓗᐊᕗᑦ ᐊᒃᑑᑎᐅᓂᖏᓪᓗ ᐹᙵᑦ, ᐹᙵᖅᑲᐃ 

ᑲᖔᕐᔪᖕᒥᑦ, ᓇᑦᑎᖅᓱᔪᒥᒃ, ᕿᓚᓗᒐᖃᕐᕕᒋᓲᕗᑦ ᐹᙵᖔᕐᓗ ᐊᓇᐅᓕᕆᐊᕐᒥ ᐊᑖᖅᐸᓪᓕᐊᓕᕌᖓᑕ 

ᐅᑭᐊᒃᓵᒃᑯᑦ ᐊᒃᑑᑎᐅᓂᖅᓴᐃᑦ ᑑᒑᒃᑭᐅᓂᖅᓴᐃᑦ ᐊᖅᑯᓵᓕᖃᑦᑕᖅᑐᑦ ᐊᑦᑑᕝᕙᒥ, ᐅᔾᔨᕆ…ᐃᓛ 

ᖃᐅᔨᒪᔭᑐᖃᕗᓪᓕ ᑕᒪᓐᓇ 

ᐋᓇ: ᐃᕐᓂᐅᕖᑦ ᓇᒦᑉᐸᑦ? 

ᑲᖏᖅᑐᑎᓐᓂ ᒫᓂ, ᑲᖏᖅᑐᒑᐱᐅᑉ ᑲᖏᖅᑐᖓᓂ, ᑭᖕᒥᐊᑕᖅᑐᔫᓂᕋᖅᑕᐅᔪᖅ 

ᐃᕐᓂᐅᕐᕕᐅᔭᖅᑐᓂᖅᐹᖑᕙᓚᐅᖅᓯᒪᒐᓗᐊᖅᑐᓂ ᐹᓂ ᐊᒡᒍᖔᑦᑎᓃᑦᑐᖅ ᑲᖏᖅᑐᐊᓗᒻᒥ 

ᐅᖅᑯᖅᑎᓐᓂᐅᓂᕋᖅᑕᐅᔪᒥ ᐃᕐᓂᐅᕐᕕᐅᔭᖅᑐᖅᑐᖅ ᖃᐅᔩᕙᓪᓕᐊᑐᐃᓐᓇᓕᕐᒥᔭᕗᑦ ᒫᓐᓇ 

ᐋᓇ: ᕿᓚᓗᒐᕐᓂᐊᕐᕕᐅᓲᖑᕚᑦ ᐃᕐᓂᐅᕐᕕᖏᑦ? 

ᐅᓇ ᑲᖏᖅᑐᕗᑦ ᖃᖓᓕᒫᒃᑯᑦ ᕿᓚᓗᒐᕐᓂᐊᕐᕕᐅᒻᒪᑦ ᐸᓐᓇ ᑭᓯᐊᓂ ᐊᒡᒍᖔᕗᑦ ᑲᖏᖅᑐᕙᖕᒦᑦᑐᖅ 

ᕿᓚᓗᒐᕐᓂᐊᕐᕕᐅᔪᓐᓇᕋᓂ ᐅᐸᑦᑕᐅᑲᑕᒍᓐᓇᓗᐊᑦᑎᐊᖏᒻᒪᑦ ᓇᑦᑎᖅᓱᔪᖅ 

ᐃᕐᓂᐅᕐᕕᐅᓲᖑᔪᒃᓴᐅᒻᒥᔫᒐᓗᐊᖅ ᑲᖔᕐᔪᐃᓪᓗ, ᑕᑉᐸᒃᑯᐊ ᐅᐸᑲᑕᒃᑕᐅᓗᐊᙱᓐᓂᖓᓄᑦ 

ᐱᓕᕆᐊᖑᔪᓐᓇᑦᑎᐊᙱᑦᑐᑦ 

ᐋᓇ: ᖃᐅᔨᒪᕕᒋᑦ ᕿᓚᓗᒐᐃᑦ ᓇᒧᙵᓲᖑᒻᒪᖔᑕ ᐅᑭᐅᒃᑯᑦ? 

ᐃᖃᓗᐃᑦ ᓵᖓᓂ ᖃᐅᔨᒪᓪᓚᕆᕈᔫᔭᓕᖅᑕᕗᑦ ᓯᑯᔪᓐᓇᑦᑎᐊᖏᑦᑐᒥᖅᑲᐃ ᖃᓪᓗᓈᑎᑐᑦ polynya-

ᖑᓂᕋᖅᑕᐅᔪᖅ ᑕᐅᓇᓂ ᐃᖃᓗᐃᑦ ᓵᖓᓂᐅᒐᔪᓐᓂᖅᓴᖏᓇᐅᔭᓕᖅᑐᖅ ᐅᑭᐅᑕᒫᑦ 

ᐋᓇ: ᐊᒥᓲᓂᖏᑦ ᐊᓯᔾᔨᖅᓯᒪᓂᖃᖅᑰᔨᕙᑦ ᐊᕐᕌᒍᑕᒫᑦ? 

ᐃᓛ ᐊᕐᕌᒍᑕᒫᑦ ᐊᔾᔨᒌᑦᑐᓐᓇᖏᒻᒥᒻᒪᑦᑕᐅᖅ ᓯᓚᑎᑐᑦ, ᓯᓚᑎᑐᑦᑎᐊᖑᔮᖅᑐᖅ 

ᐊᒥᓲᓂᖅᓴᐅᓕᖅᐸᒃᑭᒡᓗᑎᓪᓗ ᖃᔅᓰᓇᕈᕐᔫᒥᕙᒃᑭᒡᓗᑎᒃ ᒫᓐᓇ ᐊᕐᕌᒎᔪᒥ ᕿᓚᓗᒐᖃᕐᔫᒥᑕᐃᓐᓇᕆᓪᓗᑕ 

ᐊᕐᕌᓂᐅᕙᓪᓚᐃᔪᖅ ᕿᓚᓗᒐᑕᖃᕐᓂᓵᕐᔫᔪᓪᓗᓂ ᐊᔾᔨᒌᖃᑦᑕᖏᒻᒥᔪᓂᓛᒃ 

ᐋᓇ: ᐊᓯᔾᔨᖅᓯᒪᓪᓕᕆᖅᑰᔨᔪᒥᒃ ᐃᓕᖅᑯᓯᖏᓐᓂᒃ ᑕᕝᕙᓂ ᐊᕐᕌᒍᓂᒃ ᖁᓕᓂᒃ ᐅᔾᔨᕈᓱᒃᓯᒪᕕᑦ? 

ᐋᒃᑲᑦᑎᐊᐸᓗᒃ ᐃᓛ ᐸᓐᓇᑐᐊᑦᑎᐊᕐᓕ ᐃᕐᓂᐅᕐᕕᐅᖃᑦᑕᓚᐅᖅᓯᒪᙱᑦᑐᕉᖅ ᑲᖏᖅᑐᐊᓗᒃ ᑕᑉᐸᑲ 

ᐅᔾᔨᕆᓪᓚᕆᑦᑕᑐᐊᕆᕈᔪᒃᑲᒃᑯ ᐊᕐᕌᒍᓂᒃ ᖃᔅᓯᐊᓗᓐᓂᒃᑭᐊᖅ ᕿᓚᓗᒐᕐᓂᐊᖅᑎᐅᓕᕋᓗᐊᖅᑐᖓ 

ᑕᑉᐸᓐᓇᓗᐊᑐᐊᖅ ᐅᔾᔨᕆᓯᒪᔭᕋ ᑕᐃᒫᒃ ᐊᕐᕌᒍᑎᑐᑦᑕᐅᖅ ᐊᔾᔨᒌᑉᐸᖏᓐᓂᖓᓄᑦ ᑎᑭᓵᓕᔪᓪᓗ 

ᑎᑭᓐᓇᓵᖅᑐᐃᓪᓗ ᑕᐃᒪᐃᑐᐃᓐᓇᕐᒥᑎᓪᓗᒍ 

ᐋᓇ: ᐊᓯᔾᔨᖅᓯᒪᓂᖃᕆᕙ ᑲᑎᙵᑎᓪᓗᒋᑦ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ? 

ᑕᐃᒫᓪᓗᐊᑐᐃᓐᓇᑎᐊᖑᔮᖅᑐᖅ ᓱᓕ ᑭᓯᐊᓂ ᐅᒋᐊᓖᑦ ᒥᑭᑦᑑᑕᐅᓂᖅᓴᐃᑦ ᑲᑎᒻᒪᔪᐊᓘᒐᔪᓐᓂᖅᓴᐅᒻᒪᑕ 

ᖃᐅᔨᒪᔭᕋᓗᐊᕗᑦ ᐊᒃᑑᑕᐅᓂᖏᑦ ᖃᑦᑏᓐᓇᐅᓂᓴᐅᓲᖑᒐᓗᐊᕆᓪᓗᑎᒃ ᐃᓚᒋᔭᐅᕙᒃᑲᓗᐊᕆᓪᓗᑎᒃ 

ᐅᒋᐊᖃᕐᓂᖏᑦ ᐊᓯᓲᓂᖅᐹᖑᖃᑦᑕᖅᑐᖅ ᖃᐅᔨᒪᒻᒥᔭᕋᓕ 

ᐋᓇ: ᐊᔾᔨᒌᙱᓐᓂᖏᑦ ᖃᓄᐃᑦᑐᓂᒃ ᖃᐅᔨᒪᕕᑦ? 

ᕿᓚᓗᒐᕐᓃᒃ? 

ᐋᓇ: ᐄ 

ᐃᒃᑯᐊ ᐃᓱᖅᑕᐅᓂᕋᖅᑕᐅᔪᑦ ᕿᓚᓗᒐᑐᐃᓐᓇᐃᑦ, ᕿᓚᓗᒐᓪᓚᑦᑖᕗᓪᓗ ᐊᓪᓚᙳᐊᓕᐅᓂᕋᖅᑕᐅᕙᑦᑐᑦ 

ᐊᒻᒪ ᕿᓐᓂᖅᑕᑯᒃᓱᐊᓗᐃᑦ ᕿᓚᓗᒐᑦ ᖃᑯᖅᓯᔪᓐᓇᑦᑎᐊᖏᑦᑐᑦ ᖃᐅᔨᒪᔭᕋᓗᐊᒃᑲ 

ᐋᓇ: ᐅᕙᖓ ᐊᐱᖅᑯᑎᒋᙱᑕᖓᓄᑦ ᕿᓚᓗᒐᐃᑦ ᒥᒃᓵᓄᑦ ᐃᓚᔪᒪᔭᖃᖅᑭᑦ? 

ᐄ, ᑕᐃᒃᑯᐊᖏᓛᑦ ᐅᖃᐅᑎᒋᔭᒃᑲ ᐱᖓᓱᑦ ᐊᔾᔨᒌᙱᑦᑐᑦ ᕿᓐᓂᖅᑕᑯᔅᓱᐊᓗᐃᑦ 

ᑑᒑᒃᑭᔅᓴᔭᐅᓂᕋᖅᑕᐅᓲᕌᓗᐃᑦ ᖃᐅᔨᒪᔭᕗᓪᓗᑭᐊᖅ ᑭᓯᐊᓂ ᑕᐃᒪ ᐊᖅᑲᐅᒻᒫᓘᓪᓗᑎᒃ 

ᑐᓱᒪᔭᐅᒍᓐᓇᑎᐊᖅᑰᖏᒻᒪᑕ ᕿᓚᓗᒐᓪᓚᑦᑖᓄᑦ ᐃᓚᒋᔭᐅᓲᖑᒐᓗᐊᕆᓪᓗᑎᒃ ᐱᔭᕐᓂᖏᑦᑐᐊᓘᒪᑕ ᑭᓯᐊᓂ 

ᓇ: ᑕᕝᕙᑐᐊᖅ?  

ᐄ 

ᐋᓇ: ᖁᔭᓐᓇᒦᒃ 

 

ᐊᐱᖅᓱᕐᓂᖅ ᓈᓴᐅᑎᖓ 3 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐋᓇ: ᖃᓄᐃᑦᑐᓂᒃ ᐅᔾᔨᕈᓱᔅᓯᒪᕕᑦ ᐊᓯᔾᔨᖅᓯᒪᔪᓂᒃ ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙᓘᓐᓃᑦ 

ᓯᑯᓴᐃᕋᐃᙱᓂᖅᓴᐅᕙᑉᐸᓘᓐᓃᑦ? 

ᐅᑭᐊᔅᓵᑯᓪᓕ ᓯᑯᓇᓵᕐᓂᖅᓴᐅᖂᔨᖃᑦᑕᓕᖅᑐᖅ ᐅᒥᐊᖅᑐᑯᑖᑲᑕᑦᑎᐊᖅᑐᐊᓘᖃᑦᑕᓕᕋᑦᑕ ᐊᑦᑑᕝᕙ 

ᓄᙳᕈᔪᐊᓂᒃ ᓯᑯᖃᑦᑕᓚᐅᖅᓯᒪᔫᒐᓗᐊᖅ ᒫᓐᓇ ᓅᕕᕝᕙ ᐱᓇᓱᐊᕈᓯᖅ ᓯᕗᓪᓕᖅᐹᖅ ᑭᖑᓂᐊᓂᓘᓐᓃᑦ 

ᓯᑯᖃᑦᑕᓕᖅᑐᖅ ᐅᒥᐊᖅᑐᕋᑯᑖᒃᑐᐊᓘᖃᑦᑕᓕᕋᑦᑕ ᕿᓄᐊᒧᑦ 

ᐋᓇ: ᖁᕕᐊᓇᖅ? 

ᐄ 

ᐋᓇ: ᕿᓚᓗᒐᐃᑦ ᓄᑦᑕᕐᓂᕆᕙᑦᑕᖏᑦ ᐃᓕᖅᑯᓯᖏᓐᓂᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙ? 

ᕿᓚᓗᒐᖃᕋᔪᓐᓂᖅᓵᓘᔮᓕᖅᑐᒍᓪᓕ ᒫᓂ ᕿᓚᓗᒐᖃᓗᐊᑦᑎᐊᖃᑦᑕᑎᓐᓇᒍᓕ ᓱᖅᑯᐃᓱᓕᔪᒐᓗᐊᖅᑐᖓ 

ᕿᓚᓗᒑᓘᖃᑦᑕᒃᑎᓐᓇᒋᑦ ᕿᓚᓗᒐᖃᐃᓐᓈᓗᒃᐸᒃᑎᓐᓇᒍᓗ ᐊᖅᑯᓵᓪᓗᐊᑕᖅᑐᓂᐸᓘᕙᓪᓚᐃᔪᖅ 

ᕿᓚᓗᒐᕐᓂᒃ ᕿᓚᓗᒐᖅᑕᐅᖃᑦᑕᖅᑐᓂᒃ ᓱᖅᑯᐃᓱᓕᔪᔪᖓ 

ᐋᓇ: ᐊᓯᔾᔾᔨᖅᓯᒪᓂᖃᖅᑲᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᐋᑲᐅᔮᖅᑐᖅ, ᐊᖅᑯᓵᖑᔭᐃᓐᓇᕐᖓᑕ ᓯᑯᐃᖅᑎᓪᓗᒍ ᐊᒻᒪ ᕿᓄᐊᖅᑕᖃᑦᑕᐸᓪᓕᐊᑎᓪᓗᒍ ᓂᒡᓚᖅᑎᓪᓗᒍ 

ᐊᖅᑯᓵᖑᔭᐃᓐᓇᑦᑎᐊᕐᖓᑕ ᑖᓐᓇ ᓱᓕ ᐊᑑᔭᐃᓐᓇᖅᑕᕗᑦ 

ᐋᓇ: ᐃᕐᓂᐅᕐᕕᖏᑦ ᓇᒦᒻᒪᖔᑕ ᖃᐅᔨᒪᕕᒋᑦ ᕿᓚᓗᒐᐃᑦ? 

ᒫᓂ ᕿᙳᓂ ᒫᓂᑐᐊᖑᙱᑦᑐᖅ ᐊᒡᒍᑎᓐᓂᓗ ᐅᖅᑯᖅᑎᓐᓂᓗ ᕿᙳᕈᔪᕈᓗᖕᓂ ᑲᖏᖅᑐᕈᔪᕈᓗᖕᓂ 

ᐃᕐᓂᐅᕆᐊᖅᑐᖅᑰᖃᑦᑕᖅᑐᑦ 

ᐋᓇ: ᐃᕐᓂᐅᕐᕕᖏᓐᓂᒃ ᐱᓇᐅᔅᑦᑕᐅᓲᖑᕙᑦ? 

ᕿᓚᓗᒐᕋᓱᓲᖑᒐᑦᑕᓕ ᓇᒥᕈᓗᑐᐃᓐᓇᑦᑎᐊᖅ ᓯᓈᖓᓂᒡᓗ ᑲᖏᖅᑐᓂᒡᓗ ᐅᕙᓂᓗ ᐃᕐᓂᐅᕐᕕᓪᓚᒃᑖᓂᒃ 

ᐅᖃᕈᓐᓇᑦᑎᐊᖅᑰᔨᙱᑦᑐᖓ ᖃᖓᕈᓗᑐᐃᓐᓇᑦᑎᐊᒃᑯᑦ ᐅᒋᐊᖃᓲᖑᔮᕐᖓᑕ ᐊᐅᔭᒃᑯᑦ ᑕᑯᓇᖃᑦᑕᖅᑐᖅ 

ᐊᖅᑯᓵᓕᖅᑎᓪᓗᒋᓪᓗ ᐅᒋᐊᖅᑕᖃᓚᐅᓲᖑᒋᓪᓗᓂ ᐅᑭᐊᒃᓵᒃᑯᑦᑎᐊᒻᒪᕆᒡᓗ ᐅᒋᐊᖅᑕᖃᓚᐅᓲᖑᓪᓗᓂ 

ᐋᓇ: ᐊᓱᑦᑎᐊᒻᒪᕆᒃ 

ᐅᑭᐊᒃᓵᒃᑯᑦ, ᐊᐅᔭᒃᑯᑦ ᐅᒋᐊᓕᖕᒥᒃ ᖃᐅᔨᓚᐅᖅᑐᖓ ᐅᑭᐊᒃᓵᒃᑯᒃᑦ ᕿᓄᐊᖅᑕᓕᖅᑎᓪᓗᒍ ᔭᐃᑯᐱᐅᔪᔪᖅ 

ᐅᒋᐊᕐᒥᒃ ᕿᓚᓗᒐᓚᐅᖅᓯᒪᒻᒥᒻᒪᑦ ᐃᓅᕋᑖᕐᓂᒥᓂᐸᓗᑯᓘᔮᖅᑐᒥᒃ ᓯᐊᕐᓇᑯᓘᓪᓗᓂ 

ᐋᓇ: ᓇᒧᙵᓲᖑᒻᒪᖔᑕ ᖃᐅᔨᒪᕕᒋᑦ ᕿᓚᓗᒐᐃᑦ ᐅᑭᐅᒃᑯᑦ? 

ᐅᓇᓂᓕ ᐃᑭᕐᒦᕋᔭᑦᑐᕈᓘᖃᑦᑕᖅᑐᑦ ᓯᑯᐊᖅᐸᓪᓕᐊᓕᖅᑎᓪᓗᒍ ᐊᖅᑰᓵᕌᖓᒥᒃ ᐅᓇᓂ ᐃᑭᕐᒥ 

ᓂᒡᓚᐅᑎᓪᓗᒍ ᓯᑯᐃᑲᐃᓐᓇᕌᖓᓪᓗ ᕿᓚᓗᒐᕐᓂᒃ ᑕᑯᓚᐅᕐᓇᖃᑦᑕᖅᑐᐊᓘᕙᑦᑐᖅ ᐅᑭᐅᑦᑎᐊᒻᒥᕆᒃᑯᑦ 

ᐃᑭᕐᒦ ᒪᑐᒪᓗ ᐊᑯᑭᑦᑐᐃᓪᓗ ᐊᑯᓐᓂᖓᓂ ᐊᒻᒪ ᐊᕐᕚᖅᑑᓕᐊᖅᑐᓂ ᐅᑭᐅᐸᓗᕈᓗᒃᑯᑦ ᑕᐅᓇᓂ 

ᐊᑕᐅᓯᐊᕐᓇᖓ ᕿᓚᓗᒐᕐᓂᒃ ᑕᑯᖃᑦᑕᕐᓂᑰᒋᓪᓗᖓ 

ᐋᓇ; ᐊᓯᔾᔨᖅᓯᒪᓂᖃᖅᑰᔨᕙᑦ ᐊᒥᓲᓂᖏᑦ ᐊᕐᕌᒍᑕᒫᑦ? 

ᕿᓚᓗᒐᖃᓕᖅᐸᓪᓕᐊᑐᐃᓐᓇᖅᑰᔨᔪᐊᓘᔮᖅᑐᒍᓪᓕ ᐊᕐᕌᒍᑕᒫᑦᑎᐊᖅ 

ᕿᓚᓗᒐᖃᑦᑕᓕᖅᐸᓪᓕᐊᑐᐃᓐᓇᖅᑰᔨᔪᖅ ᐅᕝᕙᓗᑭᐊᖅ ᖁᑭᐅᑎᑦᑎᐊᕆᖃᑦᑕᓕᕐᓂᑎᓐᓄᑦ ᐅᕝᕙᓗᑭᐊᖅ 

ᐊᒥᓱᕈᖅᐸᓪᓕᐊᓪᓚᑦᑖᕐᓂᕈᓗᖏᓐᓄᑦ 

ᐋᓇ: ᐊᓯᔾᔨᖅᓯᒪᓂᖅᑕᖅᑰᔨᕙ ᕿᓚᓗᒐᐃᑦ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᐃᓚᖏᓪᓕ ᐅᖑᕋᕐᓂᖏᑦᑐᐊᓘᔮᖃᑦᑕᖅᑐᑦ ᐅᔾᔨᕆᖅᑰᔨᕙᓕᕐᒥᔭᒃᑲ ᓯᒡᔭᖅᐸᓯᖕᒧᓪᓗ ᐅᖒᕆᓇᓱᒃᑐᓂ 

ᐅᖒᑦᑎᐊᕆᐊᖅᑖᓗᒋᖅᑰᔨᓪᓗᒋᑦ ᐃᓚᖏᑦ ᓯᒡᔭᒨᖏᑎᐊᒻᒪᕆᑦᑐᖅ ᕿᒪᒃᓯᓲᖑᖅᑰᔾᔨᓕᕐᖓᑕ 

ᐱᖃᑕᐅᖃᑦᑕᓕᕋᑖᖅᑎᓪᓗᖓ ᒪᓕᒃᓴᖅᑕᐅᑐᐃᓇᖅᑐᑎᒃ ᐊᖅᑲᕐᕕᒋᕋᑖᖅᑕᖓᓗ ᖄᖏᖅᑕᐅᓪᓗᓂ 

ᑎᑭᑕᐅᕙᖕᓇᑎᒃ ᓯᒡᔭᒧᑦ ᐅᖒᖅᑕᐅᖃᑦᑕᑎᓪᓗᒋᑦ ᐅᖑᓴᕋᐃᑦᑐᐊᓘᖃᑦᑕᑎᓪᓗᒋᑦ 

ᖃᐅᔨᖃᑦᑕᓚᐅᖅᓯᒪᒐᓗᐊᖅᑐᖓ ᒫᓐᓇ ᑕᐃᒪᐃᑦᑐᓐᓇᑦᑎᐊᖅᑰᔨᔪᓐᓃᖅᑐᑦ ᐅᖑᕋᓐᓂᖏᑦᑐᑯᓗᖕᓂᑦ 

ᐃᓛᓐᓂᒃᑯᑦ ᕿᓚᓗᒐᕐᓂᐊᑲᐃᓐᓇᖃᑦᑕᖅᑐᒍᑦ 

ᐋᓇ: ᐊᓯᔾᔨᖅᓯᒪᓂᖅᑕᖃᕆᕙ ᐅᐱᕐᖔᒃᑯᑦ ᐅᑭᐊᒃᓵᑯᓪᓘᓐᓃᑦ? 

ᖃᓄᖅ, ᐃᖏᕐᕋᓂᕆᓲᖐᑦ? ᓇᓕᐊᓐᓄᕋᖅᑐᑎᒃ? 

ᐋᓇ: ᐄ 

ᐋᒃᑲᐅᔮᖅᑐᖅ ᐃᓛᓐᓂᒃᑯᑦ ᐊᒥᓲᒡᔫᒥᕙᒃᑐᑎᒃ ᑕᕝᕙ ᐅᔾᔨᕐᒪᑲᐃᓐᓇᓲᖅ ᑲᑎᒻᒪᖏᑦᑕᕌᖓᑕ 

ᐊᒥᓲᓈᑲᑕᑦᑎᐊᖂᔨᙱᑦᑕᕌᖓᑕ ᐱᑕᖃᓗᐊᖅᑰᔨᕙᖕᓇᓂ ᐱᑕᖃᐃᓐᓇᕈᔪᖅᑰᔨᒐᓗᐊᖅᑐᓂ 

ᑲᑎᒻᒪᔪᐊᓘᔭᕌᖓᑕ ᐊᒥᓱᕈᓗᐊᓘᑲᐃᓐᓇᓲᖑᓪᓗᑎᒃ ᑕᐃᒫᒃ ᐃᓕᖅᑯᓯᖃᖅᑰᔨᒻᒥᒻᒪᑕ ᐱᓇᓱᒃᐸᒃᑐᒋᑦ 

ᑲᑎᒻᒪᒃᑎᐊᖃᑦᑕᑎᖕᓇᒋᑦ ᖃᔅᓰᓐᓇᐅᖃᑦᑕᑎᓪᓗᒋᑦ ᐳᔅᓯᓇᓕᑐᐃᓐᓇᖃᑦᑕᖅᑎᓪᓗᒋᑦ ᐃᓄᑭᑦᑐᓂᓕ 

ᑕᑯᔭᕐᓂᖏᓐᓂᖅᓴᐅᕙᒻᒥᒻᒪᑕ ᖃᔅᓰᓐᓇᐅᑎᓪᓗᒋᑦ ᐊᒥᓲᑎᓪᓗᒋᑦ ᐳᐃᑯᑖᔅᓯᒪᑎᓪᓗᒋᑦ 

ᑕᑯᔭᕐᓂᓂᖅᓴᐅᖃᑦᑕᖅᑐᑦ ᑕᒡᕙ ᐅᔾᔨᕐᓇᖅᑐᑐᐊᖑᖅᑰᔨᖃᑦᑕᖅᑐᖅ ᐊᑕᐅᒃᑎᒃᑰᕈᔪᒃᑐᐊᓘᑎᓪᓗᒋᑦ 

ᐱᑕᓕᕕᒡᔪᐊᑯᓘᔮᖃᑦᑕᖅᑐᖅ 

ᐋᓇ: ᖃᓄᐃᒃᑑᕙᑦ ᐊᔾᔨᒌᙱᓐᓂᖏᑦ ᐅᔾᔨᕆᓯᒪᔭᑎᑦ? 

ᕿᓚᓗᒐᕗᓪᓕ ᐊᓪᓚᓕᕈᓗᐃᑦ ᑕᐃᒃᑯᓂᖓᓪᓗᐊᑕᑐᐊᖅ ᕿᓚᓗᒐᖃᖃᑦᑕᕋᑦᑕ ᖃᑯᖅᑕᕈᓗᖕᓂᑦ 

ᐱᑕᖃᕋᔪᐃᑦᑐᕈᓗᒃ ᓴᕿᒃᑐᖃᓚᐅᓲᕈᓘᒐᓗᐊᖅ ᒫᓐᓇᑐᐃᓐᓇᐅᔪᓐᓃᖅᑐᖅ ᐅᔾᔨᕆᔭᖃᖅᓯᒪᒻᒥᔪᖓ 

ᕿᓚᓗᒐᒐᓚᐅᑎᓪᓗᒋᑦ ᐊᓪᓚᓕᕈᓗᐃᑦ ᕿᓚᓗᒐᑯᔅᓱᐊᓗᒡᓗᑭᐊᖅ ᐊᕐᕕᐅᖏᑦᑐᖅ ᕿᓚᓗᒑᓗᓪᓗᑭᐊᖅ 

ᕿᕐᓂᖅᑖᓗᖕᒥᒃ ᐱᖃᑕᐅᔪᒥᒃ ᖃᑎᒐᒃᑭᐊᓘᓗᓂ ᐳᔅᓯᓐᓇᖅᑎᓪᓗᒋᑦ ᐊᑕᐅᓯᐊᕈᓐᓃᖅᑐᖓ ᑕᑯᕙᒃᑐᖓ 

ᒫᓐᓇ ᓯᑯᐃᕋᑖᖅᑎᓪᓗᒍ ᑕᑯᒃᑕᓚᐅᕆᕗᖓ ᐊᕐᕌᓂᓗ ᑕᑯᒃᑕᔪᒋᕗᖓ ᑕᑯᐃᖕᓇᖅᐸᓐᓇᒋᓪᓕ 

ᕿᖕᓂᖅᑖᓗᐃᑦ ᖃᑎᒐᒃᑭᐊᓘᓪᓗᑎᒃ ᕿᓚᓗᒐᓂᒃ ᑲᑎᒻᒪᓯᓪᓗᑎᒃ ᐃᓱᒪᓇᖃᑦᑕᖅᑐᖅ ᐃᓐᓈᓗᒐᒥᒃ 

ᕿᕐᓂᖅᓯᓯᒪᔪᐊᓗᒡᓗᑭᐊᖅ ᐱᓗᒍᓗᑭᐊᖅ ᑑᒑᕌᓗᐊ ᑑᒑᒃᑭᐊᓗᒃ 

ᐋᓇ: ᐅᕙᖓ ᐊᐱᖅᓱᓯᕆᙱᑕᖓᓂᒃ ᐅᖃᐅᓯᔅᓴᖃᖅᑭᑦ ᕿᓚᓗᒐᐃᑦ ᒥᔅᓵᓄᑦ? 

ᕿᓚᓗᒐᖅᑖᑉᐸᓪᓕᐊᑐᐃᓐᓇᖅᑰᔨᒐᑦᑕᓕ ᒫᓂ ᒥᑦᑎᒪᑕᓕᖕᒥᐅᓪᓗ ᐃᒃᐱᐊᕐᔪᖕᒥᐅᓪᓗ 

ᕿᓚᓗᒐᖃᐃᓐᓇᐅᔭᖅᑐᑑᖅᑰᔨᕙᔪᔫᒐᓗᐊᑦ ᐱᖃᓯᐅᑎᕈᔪᖅᑰᓕᖅᑐᑕ ᕿᑭᖅᑕᕐᔪᐊᕐᓘᓐᓃᑦ ᑲᓐᓇ 

ᐅᑭᐊᒃᓵᑐᖃᕈᓘᓕᖅᑎᓪᓗᒍ ᐊᖅᑯᓵᖅᓯᒪᓕᖅᑎᓪᓗᒋᑦ ᕿᓚᓗᒐᕐᓂᐊᕐᓂᕋᖅᑕᕕᓃᑦ 

ᑐᓴᕐᓇᖅᑰᔨᖃᑦᑕᖅᐸᓕᕐᒥᔪᖅ ᐅᕙᑦᑎᓐᓂᑦ ᐊᖅᑯᓵᕇᖅᓯᒪᓕᖅᑎᓪᓗᒋᓪᓕ ᒫᓂ 

ᑕᐅᓇᓃᑯᑖᓂᖅᓴᐅᖅᑰᔨᕙᓕᕐᒥᔪᑦ ᓯᑯᕙᓪᓕᐊᓕᖅᑎᓪᓗᒍ ᒫᓂ ᐆᕚᒃᑯᓪᓕ ᑐᓵᕙᒃᑐᒋᑦ 

ᕿᓚᓗᒐᕐᓂᐊᖅᑐᕕᓃᓪᓗ ᑐᓴᕐᓇᖃᑦᑕᕋᑖᔪᔪᑦ ᒫᓐᓇ ᐆᕚᓂᒃ ᓈᓚᒐᓚᖃᑦᑕᕈᓐᓃᖅᑐᕈᓘᒐᒪ 

ᑐᓱᓇᖅᑐᕈᓘᖃᑦᑕᔪᔪᓂᒃᑯᐊ 

ᐋᓇ: ᑕᕝᕙᑐᐊᖑᒻᒪᑦ ᐃᓚᔭᔅᓴᖃᒃᑲᓐᓂᙱᒃᑯᕕᑦ 

ᐃᓚᔭᔅᓴᖃᒃᑲᓂᖅᑰᖏᑦᑐᖓ, ᐊᑎᕐᓂᒃ ᑕᐃᓯᔪᒪᒍᑦᑕ ᐃᓱᒪᖅᓱᖅᑲᐅᒐᑦᑕ ᐄᓴᐅᔪᖓ ᑲᖏᖅᑐᒑᐱᖕᒥᑦ 

ᐋᓇ: ᖁᔭᓐᓇᒦᒃ 

 

ᐊᐱᖅᓱᕐᓂᖅ ᓈᓴᐅᑎᖓ 4 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐋᓇ: ᖃᓄᐃᑦᑐᓂᒃ ᖃᐅᔨᓯᒪᕕᑦ ᐊᕙᑎᑦᑎᓐᓂᒃ ᓲᕐᓗ ᓯᑰᑉ ᐃᔾᔪᓂᖓ, ᓯᑯᓴᕋᐃᓐᓂᖅᓴᐅᕙᓪᓘᓐᓃᑦ 

ᓯᑯᓴᕋᐃᙱᓐᓂᖅᓴᐅᕙᓪᓘᓃᑦ? 



 pg. 16 

ᓯᑯ, ᖃᓄᖅ,..ᐃᓛᓐᓂᒃᑯᑦ ᐊᔾᔨᒌᒍᓐᓇᖏᑦᑐᐊᓘᒻᒪᑦ ᐊᕐᕌᒍ ᐃᓛᓐᓂ ᓯᑯᓴᕋᐃᓚᐅᖅᐸᒃᑐᓂ ᐃᓛᓐᓂ 

ᓯᑯᓇᓵᖅᑐᐊᓘᓕᖅᐸᒃᑐᓂ ᐊᓄᕆᖃᓪᓚᕆᒑᖓᑦ ᓯᑯᓇᓵᕐᓂᖅᓴᐅᕙᒃᑐᓂ ᐊᓄᕆᑭᖃᑦᑕᓂᖅᓴᐅᔭᕌᖓᑦ 

ᓯᑯᓴᕋᐃᓐᓂᖅᓴᐅᕙᒃᑐᖅ ᑕᒪᓐᓇᓕ ᖃᐅᔨᒪᔭᕋ ᑕᐃᒫᒃ 

ᐋᓇ: ᕿᓚᓗᒐᐃᑦ ᓄᑦᑕᕐᓂᕆᕙᑦᑕᖏᑦ ᐊᓯᔾᔨᖅᓯᒪᓂᖃᕐᒪᖔᑦ ᐅᔾᔨᕈᓱᒃᓱᒪᕕᑦ? 

ᐋᒃᑲᑉᓚᓘᒐᓗᐊᖅ ᐅᔾᔨᕆᓗᐊᖅᓯᒪᙱᑕᒃᑲ ᑭᓯᐊᓂ ᒫᓐᓇ ᑕᒫᒃᓱᓕᑦᑕᐅᖅ ᐊᕐᕌᒍ 

ᐊᔾᔨᒌᙱᑦᑐᐊᓘᖃᑦᑕᒥᒻᒪᑕ ᐊᕐᕌᒍᑦᑕᕌᖓᑦ ᕿᓚᓗᒐᖃᕐᓂᖅᓴᐅᕙᓕᖅᑐᓂ ᑕᒪᓐᓇ ᕿᓚᓗᒐᕋᓱᕝᕕᕗᑦ 

ᐃᓚᓐᓂᒃᑯᑦ ᕿᓚᓗᒐᖃᙱᓂᖅᓴᐅᓕᖅᐸᒃᑐᓂ….ᐸᒃᑯᐊ ᐹᓂ ᓇᑦᑎᖅᓱᔪᒃᑯᑦ ᑲᖏᖅᑐᐊᓗᒃᑯᑦ ᑕᑉᐸᒃᑯᐊ 

ᕿᓚᓗᒐᖃᑦᑎᐊᖏᑦᑕᕌᖓᑦᑕ ᒪᐅᙵᕐᓂᖅᓴᐅᖂᔨᒋᖃᑦᑕᕋᒃᑭᑦ ᑲᖏᖅᑐᑎᓐᓄᑦ ᐋᕐᕈᔭᐅᑉ ᑲᖏᖅᑐᖓᓄᑦ 

ᐋᓇ: ᐃᓛᓪᓕᓚᖅ ᐊᓯᔾᔨᖅᓯᒪᓂᖃᕐᒪᖔᑕ ᐅᐱᕐᖔᒃᑯᑦ ᐅᑭᐊᒃᓵᓗᓪᓘᓃᑦ ᐊᖅᑯᓵᕐᓂᕆᕙᑦᑕᖏᑦ? 

ᐊᓯᔾᔨᖅᓯᒪᓗᐊᖅᑑᔮᙱᑦᑐᑦ ᐃᓛ ᓯᑯᓴᕐᕋᐃᓐᓂᖅᓴᐅᔭᕌᖓᑦ ᐊᖅᑯᓵᕐᓂᖅᓴᕋᐃᖂᔨᒋᖃᑦᑕᕐᒥᔭᒃᑲ ᑕᒪᓐᓇ 

ᓯᑯᐊᖅᑕᓗᐊᕌᓗᓚᐅᙱᓐᓂᖓᓂ ᐊᖅᑯᓵᖃᑦᑕᖅᑐᐊᓘᒻᒪᑕ ᑕᒪᐅᖓ ᒪᓐᓇ ᓯᔾᔭᖅ ᖃᐃᙳᖃᓕᕌᖓᑦ 

ᒪᐅᓇ ᐊᖅᑯᓵᖃᑦᑕᕐᒪᑕ 

ᐋᓇ: ᐃᕐᓂᐅᕐᕕᖏᑦ ᓇᒦᒻᒪᖔᑕ ᖃᐅᔨᒪᕕᒋᑦ ᕿᓚᓗᒐᐃᑦ 

ᑕᒫᓂᓕ ᐅᐱᕐᖔᒃᑯᑦ ᑕᑯᓐᓇᓚᐅᖅᓯᒪᒐᒪ ᐊᕙᓂ ᐅᐱᕐᖔᒃᑯᑦ ᓯᓈᓯᐅᖅᑐᑕ ᑕᒫᓂᖃᐃ ᔫᓂ ᓄᙳᕈᔪᐊᓂ 

ᖃᐅᔨᓂᑰᒐᒪ ᒫᓂᓕ ᐃᒪᓪᓚᕆᐅᓕᖅᑎᓪᓗᒍ ᖃᐅᔨᓚᐅᖅᓯᒪᙱᓐᓇᒪ ᐃᕐᓂᐅᖅᑐᒥᒃ ᑭᓯᐊᓂ ᑕᒪᓐᓇ 

ᐃᓚᖓ ᓯᑰᑎᓪᓗᒍ ᑕᐅᓇᓂ ᓯᓈᖓᓂ ᐃᕐᓂᐅᖅᑐᒥᒃ ᑕᑯᓐᓇᓚᐅᖅᓯᒪᒐᓗᐊᖅᑐᖓ 

ᐋᓇ: ᐃᕐᓂᐅᕐᕕᖏᓐᓂᒃ ᕿᓚᓗᒐᕋᓱᕝᕕᐅᓲᖑᕙᑦ? 

ᖃᐅᔨᓚᐅᖅᓯᒪᙱᑦᑐᖓ ᐃᓛ ᓇᒥᑐᐃᓐᓇᖅ ᐃᕐᓂᐅᓲᖑᖅᑰᕐᒪᑕ ᐃᓛ ᒪᓐᓇᓕ ᓯᑰᑎᓪᓗᒍ ᑕᐅᓇᓂ 

ᓯᓈᖓᓂ ᑕᐃᒪᐃᓲᖑᖅᑰᕐᒪᑕ ᑕᐃᒫᒃ ᑕᑯᓐᓇᓚᐅᖅᓰᒪᔪᖓ ᐃᕐᓂᔪᒥᒃ ᓯᓈᓐᓂᐊᖅᑐᑕ ᐊᐅᔭᒃᑰᖏᑦᑐᖅ 

ᐅᐱᕐᖔᒃᑯᑦ 

ᐋᓇ: ᐅᑭᐅᒃᑯᑦ ᓇᒧᙵᓲᖑᒻᒪᖔᑕ ᕿᓚᓗᒐᐃᑦ ᖃᐅᔨᒪᕕᑦ? 

ᐃᓱᒪᔪᖓᓕ ᑕᐅᓄᖓ ᓯᑯᓱᐃᑦᑐᒨᖃᑦᑕᖅᑐᑦ ᓯᑯᓱᐃᑦᑐᒧᑦ ᖃᓪᓗᓈᑦ ᓄᓇᖓᓐᓅᖅᑰᖏᑦᑑᒐᓗᐊᑦ ᑕᐅᓄᖓ 

ᐅᓄᖓ ᐃᒪᕕᐊᓗᖕᒦᓲᖑᔭᕆᐊᖏᑕ ᐅᑭᐅᒃᑯᑦ ᒪᓐᓇ ᓯᑰᑎᓪᓗᒍ ᑕᐅᓴᐅᒪᔭᕋᓗᐊᕋ ᑕᒪᓐᓇ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᕙᑦ ᐊᒥᓲᖏᑦ ᐊᕐᕌᒍᑕᒫᑦ? 

ᐃᓛ ᐊᔾᔨᒌᙱᐊᕐᔪᒃᑐᐊᓘᖃᑦᑕᕐᖓᑕ ᐊᕐᕌᒍᑕᒫᑦ, ᒫᓐᓇ ᑕᐃᒪ ᐊᕐᕌᒍᒥ ᐸᒃᑯᐊ ᓇᑦᑎᖅᓱᔪᒃᑯᑦ ᐊᒻᒪᓗ 

ᑲᖏᖅᑐᐊᓗᒃ ᕿᓚᓗᒐᑭᓐᓂᕋᖅᑕᐅᓚᐅᕐᒪᑕ ᒫᓐᓇ ᐊᒥᓲᓂᖅᓵᓗᖕᓂᑦ ᐊᕐᕌᓂᓂᑦ 

ᕿᓚᓗᒐᖃᕐᓂᖅᓴᐅᖅᑰᔨᒋᒻᒥᔭᕋ ᐊᕐᕌᓂᓂᑦ 

ᐋᓇ: ᖁᓕᓂᑦ ᐊᕐᕌᒍᓂᑦ ᖄᖏᖅᑐᓂᒃ ᐊᓯᔾᔨᖅᓯᒪᓂᖅᑕᖃᖅᑰᔨᕙ ᕿᓚᓗᒐᐃᑦ ᐃᓕᖅᑯᓯᖏᓐᓂᒃ? 

ᐅᔾᔨᕆᓚᐅᖅᓯᒪᙱᑕᕋ ᑕᒪᓐᓇ ᐃᓛ ᐊᕐᕌᒍᑕᒫᑦ ᐊᔾᔨᒌᒍᓐᓇᖏᓐᓂᖓᓄᑦ ᑕᐃᒪᓐᓇ ᑕᒪᓐᓇ 

ᑐᑭᓯᓪᓚᑦᑖᑯᓗᒃᓯᒪᙱᑕᕋ 

ᐋᓇ: ᐃᓛᓪᓕᑭᐊᖅ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᑦ ᐅᑭᐊᔅᓵᑯᓪᓘᓐᓃᑦ ᐊᓯᔾᔨᖅᓯᒪᓂᖅᑕᖃᖅᑰᔨᒋᕙ? 

ᖃᐅᔨᒪᓗᐊᙱᑦᑐᖓ ᑕᒪᑐᒥᖓ ᐊᓯᔾᔨᖅᓯᒪᓂᖓᓂᒃ ᐃᓛ ᑖᓐᓇ ᐅᖃᐅᑎᒋᓂᐅᓴᑐᐃᓐᓇᕋᒃᑯ ᐊᕐᕌᒍᑕᒫᑦ 

ᐊᔾᔨᒌᒍᓐᓇᖏᑦᑐᐊᓘᒻᒪᑦ 

ᐋᓇ: ᖃᓄᐃᑦᑐᑦ ᐊᔾᔨᒌᙱᓐᓂᖏᓐᓂᒃ ᐅᔾᔨᕆᓯᒪᕕᒋᑦ ᕿᓚᓗᒐᐃᑦ? 

ᖃᓄᖅ? 

ᐋᓇ: ᓲᕐᓗ ᐊᔾᔨᒌᙱᓐᓂᑐᐃᓐᓇᖏᓐᓂᖃᐃ ᓄᑦᑕᕐᓂᖏᓐᓂᓘᓐᓃᑦ ᑕᑯᓪᓗᒋᑦ ᐊᔾᔨᒌᙱᓐᓂᖏᑦ 

ᐊᔾᔨᒌᒍᓐᓃᓗᐊᖅᓯᒪᖅᑰᔨᙱᑐᕐᓕ ᑕᐃᒫᒃ ᐅᔾᔨᕆᓯᒪᔭᒃᑯᑦ ᑕᐃᒫᒃ ᓱᓕᐅᒐᔪᑦᑑᔮᖃᑦᑕᖅᑐᑦ ᑕᒪᒃᑯᐊ 

ᕿᓚᓗᒐᐃᑦ, ᖃᑯᖅᑕᕈᓗᖕᓂᓪᓕ ᐱᑕᖃᙱᓇᑦᑕ ᑕᒫᓂ ᕿᓚᓗᒐᖃᙱᓇᑦᑕ ᑕᒪᔾᔭᔅᓴᑑᖃᑦᑕᕐᖓᑕᓕ 

ᐊᒡᓚᙳᐊᑦ ᐊᓯᔾᔨᖅᓯᒪᓗᐊᕌᓗᑦᑑᔮᖂᔨᒋᙱᑕᒃᑲᓕ 

ᐋᓇ: ᐅᕙᖓ ᐊᐱᖅᑯᓯᕆᙱᑕᖓᓂᒃ ᐃᓚᔭᔅᓴᖃᖅᑭᑦ ᕿᓚᓗᒐᐃᑦ ᒥᔅᓵᓄᑦ? 

ᐋᒃᑲᐸᓘᔮᖅᑐᖅ ᐃᓛ ᐃᖅᑲᐅᒪᓗᐊᖅᑰᔨᙱᑦᑐᖓ ᐊᓯᔾᔨᖅᓯᒪᓗᐊᕐᒪᖔᑕ ᒫᓐᓇ ᑲᓐᓇ ᑲᖏᖅᑐᕈᓗᑉᐳᑦ 

ᕿᓚᓗᒐᓕᕕᔾᔪᐊᕌᓘᓂᕋᖅᑕᐅᖃᑦᑕᕐᖓᑦ ᐊᕐᕌᓂ ᐊᔾᔨᒋᙱᑕᖓᓂᒃ ᐊᕐᕌᓂᐅᒻᒪᑦ ᐊᕐᕌᓂ 

ᕿᓚᓗᒐᑭᓐᓂᖅᓴᕈᓘᓚᐅᖅᑐᓂ ᒫᓐᓇ ᐊᐅᔭᖅ ᑕᒃᐸᓐᓇ ᕿᓚᓗᒐᓕᐊᓘᓂᕋᖅᑕᐅᖃᑦᑕᕐᒪᑦ 

ᐋᓇ: ᑕᕝᕙ ᐊᐱᖅᑯᑎᔅᓴᒃᑲ ᓄᖑᒻᒪᑕ ᖁᔭᓐᓇᒦᒃ 

 

ᐊᐱᖅᓱᕐᓂᖅ ᓈᓴᐅᑎᖓ 5 

ᑑᒑᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᐋᓇ: ᖃᓄᐃᑦᑐᓂᒃ ᐊᓯᔾᔨᖅᓯᒪᔪᓂᒃ ᐅᔾᔨᕈᓱᔅᓯᒪᕕᑦ ᐊᕙᑎᑦᑎᓐᓂ? ᓲᕐᓗ ᓯᑰᑉ ᐃᔾᔪᓂᖓ, 

ᓯᑯᓴᕋᐃᓐᓂᖅᓱᒻᒪᖔᓪᓘᓐᓃᑦ ᓯᑯᓴᕋᐃᙱᓂᖅᓴᐅᒻᒪᖔᕐᓘᓐᓃᑦ? 

ᓯᑯᓇᓵᕐᓂᖅᓴᐅᖃᑦᑕᓕᖅᑐᖅ ᑕᐃᒪᙵᓂᑦ ᓯᑯᐃᖅᓵᓕᓂᖅᓴᐅᕙᓕᖅᑐᓂ, ᓯᑰᑉ ᐃᔾᔪᓂᖓ 

ᐊᔾᔨᒋᔪᓐᓃᖅᑕᖓ ᓵᓐᓂᖅᓴᑯᓘᖃᑦᑕᓕᖅᑐᖅ ᖃᓄᐊᓗᓪᓕᑭᐊᖅ ᐃᔾᔪᑎᒋᖃᑦᑕᔪᒐᓗᐊᕐᒪᑦ ᖃᓄᐸᓗᑭᐊᖅ 

ᓵᑦᑎᒋᖃᑦᑕᓕᖅᑐᖅ ᐊᕝᕙᑲᓴᖓ ᓲᕐᓗ ᐊᕝᕙᑲᓴᖓᓂᒃ ᐃᓛ ᑕᐃᒫᒃ ᖃᐅᔨᔭᔅᓴᖅ 

ᐋᓇ: ᕿᓚᓗᒐᐃᑦ ᓄᑦᑕᕐᓂᖏᑦ ᐃᓕᖅᑯᓯᖏᓪᓘᓐᓃᑦ ᐊᓯᔾᔨᖅᓯᒪᓂᖃᖅᑰᔨᕙᑦ? 

ᑕᒪᒃᑯᐊᓕ ᓄᑦᑕᕐᓂᖏᑦ ᐊᓯᔾᔨᖅᓯᒪᖅᑰᔨᙱᑦᑐᑦ ᐃᓛ ᐊᐅᓚᓂᖏᑦ ᐊᓯᔾᔨᖅᓯᒪᔫᔮᙱᑦᑐᑦ 

ᐋᓇ: ᐊᓯᔾᔨᖅᓯᒪᓂᖃᖅᑰᔨᕙᑦ ᓅᑉᐸᓪᓕᐊᓂᖏᑦ ᐅᑭᐊᒃᓵᑯᓪᓘᓐᓃᑦ ᐊᖅᑯᓵᓕᖅᑎᓪᓗᒋᑦ, ᐃᓛ 

ᐊᓯᔾᔨᖅᓯᒪᓂᖃᖅᑰᔨᒻᒪᖔᑕ ᐅᐱᕐᖔᒃᑯᑦ ᐅᑭᐊᒃᓵᓗᒃᑰᓐᓃᑦ ᐊᖅᑯᓵᕐᓂᕆᕙᑦᑕᖏᑦ ᖃᐅᔨᒪᕕᒋᑦ? 

ᑕᒪᐅᓇᑦᑕᐃᓐᓄᕈᔪᑦ ᑲᖏᕙᖃᑦᑕᖅᑐᑦ ᐅᐱᕐᖔᒃᑯᑦ…ᑕᒪᐅᓇᑦᑕᐃᓐᓇᕈᔪᒃ ᐊᒻᒪ ᐅᑭᐊᒃᓵᒃᑯᑦ 

ᑕᒪᐅᓇᑦᑕᐃᓐᓇᕈᔪᒃ ᐃᓛᓐᓂᑯᓪᓗ ᐊᖅᑯᓵᙱᑎᐊᒻᒪᕆᓲᑦ 

ᐋᓇ: ᐃᕐᓂᐅᕐᕕᖏᑦ ᓇᒦᒻᒪᖔᑕ ᖃᐅᔨᒪᕕᑦ? 

ᑭᖕᒥᐊᖅᑕᖅᑐᔫᑉ ᕿᙳᐊ ᐃᕐᓂᐅᕐᕕᒃ, ᐅᒋᐊᖃᕐᕕᒃ ᓄᓇᖃᕐᕕᐅᒋᓪᓗᓂ ᖃᓂᒋᔭᑯᓗᐊᓂ ᑕᒃᐱᓐᓇ 

ᕿᙳᑲᓐᓂᑯᓗᐊ ᐅᒋᐊᖃᕐᕕᐅᓲᖅ ᐃᕐᓂᐅᕐᕕᐅᓲᖅ ᕿᓚᓗᒐᕐᓄᑦ 

ᐋᓇ: ᑕᐅᕙᓂ ᐃᕐᓂᐅᕐᕕᖏᓐᓂᒃ ᕿᓚᓗᒐᕋᓱᓲᖑᒻᒪᖔᑕ ᖃᐅᔨᒪᕕᑦ? 

ᕿᓚᓗᒐᕋᓱᓲᕌᓗᐃᑦ, ᕿᓚᓗᒐᕋᓱᖃᑦᑕᖁᔪᙱᑕᕋᓗᐊᕗᑦ ᕿᓚᓗᒐᕋᓱᖃᑦᑕᐃᓐᓇᖅᑐᑦ 

ᑕᐃᒪᐃᔪᙱᒃᑲᓗᐊᕋᑦᑎᒍᓕ ᑕᐃᔅᓱᒪᓂ ᕿᓚᓗᒐᕋᓱᑉᐸᑦᑐᑕ ᓯᕗᓪᓕᕐᑎᒍᑦ ᑕᑉᐱᑲᓂᓕ ᐱᓇᓱᑉᐸᔪᙱᑦᑐᒍᑦ 

ᐋᓇ: ᐅᑭᐅᒃᑯᑦ ᓇᒧᙵᓲᖑᒻᒪᖔᑕ ᖃᐅᔨᒪᕕᑦ? 

ᐋᒃᑲᑦᑎᐊᖅ ᖃᓗᓚᐅᒐᐅᖅᓯᒪᙱᓐᓇᒪ ᖃᐅᔨᒪᓇᒍ ᐅᑭᐅᒃᑯᑦ 

ᐋᓇ: ᐃᓛᓪᓕᑭᐊᖅ ᐊᓯᔾᔨᖅᓯᒪᓂᖃᕐᒪᖔᑕ ᐊᒥᓲᓂᕆᓲᖏᑦ ᐊᕐᕌᒍᑕᒫᑦ? 

ᐊᒥᓱᕈᓗᐊᓘᖃᑦᑕᑎᓪᓗᒋᑦ ᓱᕈᓯᐅᓪᓗᖓ ᓱᖅᑯᐃᒋᒐᒃᑭᑦ ᑕᐃᒪᐃᖑᔭᐃᓐᓇᖅᑰᔨᔪᑦ 

ᐋᓇ: ᐊᓯᔾᔨᖅᓯᒪᓂᖅᑕᖅᑰᔨᕙ ᐃᓕᖅᑯᓯᖏᓐᓂᒃ ᐊᕐᕌᒍᓂᒃ ᖁᓕᓂᒃ ᖄᖏᖅᑐᓂᒃ? 

ᐄ, ᐊᓯᔾᔨᖅᓯᒪᓂᖅᑕᓕᒃ, ᐅᖅᓱᖏᑦ ᑕᐃᔅᓱᒪᓂᒃᑲᓐᓂᖅ ᐅᖅᓱᑦᑎᐊᕙᐅᕙᓚᐅᖅᓯᒪᔪᑦ 

ᒫᓐᓇᐅᓕᖅᑐᖅ…ᐅᖅᓱᒐᓛᑦᑐᐊᓗᐃᑦ ᒪᑯᐊᖑᖃᑦᑕᓕᖅᑐᑦ ᑕᐃᒪ ᑭᓯᐊᓂ ᑭᓱᒧᑦ ᑕᐃᒪᐃᓕᒐᒥᒃ 

ᐋᓇ: ᕼᐄ? 

ᐄ, ᑕᐃᒪᐃᑉᐸᔪᙱᑦᑐᑦ 

ᐋᓇ: ᐊᓯᔾᔨᖅᓯᒪᓂᖅᑕᖃᖅᑰᔨᒋᕙ ᓅᑉᐸᓪᓕᐊᑎᓪᓗᒋᑦ ᐅᐱᕐᖔᒃᑯᒃᑦ ᐅᑭᐊᒃᓵᑯᓪᓘᓐᓃᑦ? 

ᐋᒃᑲᐸᓘᔮᖅᑐᖅ ᑭᓯᐊᓂ ᒫᓐᓇᐸᓘᔭᕈᓗᒃᑯᑦ ᕿᓚᓗᒐᕋᓱᖃᑦᑕᓪᓚᕆᓐᓂᖅ ᐱᒋᐊᓚᐅᖅᓯᒪᒻᒪᑦ 

ᐋᓇ: ᕼᐄ? 

ᐄ, ᐃᓐᓈᓘᓕᖅᑎᓪᓗᑕ ᐱᒋᐊᓚᐅᖅ…ᑕᕝᕙ ᕿᓚᓗᒐᓕᕆᓚᐅᖅᓯᒪᔪᒍᑦ ᑕᐃᔅᓱᒪᓂ ᑕᕝᕙ 

ᐱᒋᐊᖅᑎᑦᑎᖅᑰᔨᓚᐅᖅᓯᒪᔪᒍᑦ ᑕᕝᕙᐅᔪᒍᑦ 

ᐋᓇ: ᖃᓄᐃᑦᑑᓂᖏᑦ ᐊᔾᔨᒌᙱᓐᓂᖏᓐᓂᒃ ᖃᐅᔨᒪᕕᑦ? 

ᐄ, ᕿᓚᓗᒐᑦ ᖃᑦᑎᑲᓪᓚᐃᒃᑭᐊᖅ ᐊᔾᔨᒌᙱᑦᑐᑦ ᑑᒑᓖᓪᓗ ᑕᐃᒃᑯᐊ ᑎᑭᑉᐸᒃᑐᑦ ᑕᐃᒃᑯᐊᑦᑕᐃᓐᓇᐅᔮᖅᑐᑦ 

ᑎᑭᓲᑦ ᕿᓕᕈᖏᑎᒍᑦ ᖃᐅᔨᒪᓇᖅᐸᔪᔪᑦ ᑖᒃᑯᐊᑦᑕᐃᓐᓇᐅᔮᖅᑐᑦ ᐊᒻᒪ ᑕᐃᒃᑯᐊ ᐊᖏᓂᖅᓴᐃᑦ ᑕᒫᓂ 

ᑕᑯᔭᐅᒐᓚᙱᑦᑐᐊᓗᐃᑦ ᑕᑯᔭᐅᖃᑦᑕᓕᖅᐸᓪᓕᐊᔪᑦ ᑖᒃᑯᐊ ᑕᕝᕙ ᐅᔾᔨᕆᔭᒃᑲ 

ᐋᓇ: ᐅᕙᖓ ᐊᐱᖅᑯᓯᕆᙱᑕᖓᓂᒃ ᐃᓚᔭᔅᓴᖃᖅᑭᑦ ᕿᓚᓗᒐᐃᑦ ᒥᔅᓵᓄᑦ ᐃᕝᕕᑦ ᖃᐅᔨᒪᔭᐅᖁᔭᖓᓂᑦ? 

ᐋᒃᑲᑦᑎᐊᖑᔮᖅᑐᖅ 

ᐋᓇ: ᑕᕝᕙ ᐱᔭᕇᕐᖓᑕ ᐊᐱᖅᑯᑎᔅᓴᐃᑦ ᖁᔭᓐᓇᒦᒃ 

 


